
LYS VAN AKRONIEME
Die volgende is ’n lys van akronieme waarvan in die studie gebruik gemaak word:

African National Congress (ANC)

Belasting op Toegevoegde Waarde (BTW)
Inkatha Vryheidsparty (IVP)

Finansiéle en Fiskale Kommissie (FFK)
Konferensie vir ‘n Demokratiese Suid-Afrika (Kodesa)
Nasionale Party (NP)

Nasionale Raad van Provinsies (NRVP)
Nasionale Uitvoerende Komitee (NUK)
Republiek van Suid-Afrika (RSA)

Regering van Nasionale Eenheid (RNE)
Suid-Afrikaanse Kommuniste Party (SAKP)
Suid-Afrikaanse Regering (SAR)

Uitvoerende Oorgangsraad (UOR)

Unie van Sosialistiese Sowjet Republieke (USSR)
Veelparty Onderhandelingsproses (VPOP)
Verenigde State van Amerika (VSA).



HOOFSTUK EEN
INLEIDENDE ORIENTERING
Hierdie studie is hoofsaaklik deur die volgende oorwegings gemotiveer:

Die onderhandelings- en grondwetskrywende prosesse in die Republiek van Suid-
Afrika (RSA) vanaf ongeveer 1992 tot 1996 was so 'n geskiedkundige keerpunt in die
staatkundige bestaan van Suid-Afrika dat 'n inhoudelike ontleding van essensiéle
aspekte daarvan van groot geskiedkundige, staatkundige en politicke waarde en
relevansie kan wees. Kruger (1994:30) het ten opsigte van die daarstelling van die
Grondwet van die Republiek van Suid-Afrika, 1993 (Wet no. 200 van 1993)'
aangetoon dat die onderhandelingsproses vir ‘n nuwe grondwet in ‘n sin ‘n eenmalige
gebeurtenis in die geskiedenis van Suid-Afrika was. Gesien teen die agtergrond van
die onstuimige Suid-Afrikaanse geskiedenis, was die daarstel van ‘n onderhandelde
grondwet dus ‘n prestasie en het dit met veel moeite en pyn gepaard gegaan.

Vanweé die belangrikheid en relevantheid van die gebeure op die politicke
onderhandelings- en grondwetskrywende terrein in Suid-Afrika gedurende gemelde
tydperk, het dit gereeld in persberiggewing asook akademiese literatuur aandag
geniet. Politieke ontleders het dan ook in persberiggewing afleidings probeer maak
ten opsigte van watter party na die Veelparty Onderhandelingsproses (VPOP) (vir die
onderhandeling van die 1993-Grondwet) of die proses in die Grondwetlike
Vergadering (vir die skryf van die Grondwet van die Republiek van Suid-Afrika,
1996 (Wet no. 200 van 1996)), die meeste toegewings moes doen en watter party as
"oorwinnaar uit die stryd” getree het. So byvoorbeeld skryf Herman Giliomee in
Rapport (19 Oktober 1997) dat “... toe die finale Grondwet verlede jaar afgehandel is,
het dit nie een van die Nasionale Party (NP) se belangrike politicke en kulturele
oogmerke bevat nie”. Izak de Villiers skryf weer (Rapport, 9 Maart 1997) dat dit
algemene kennis is dat die African National Congress (ANC) die grondwetlike
onderhandelinge met samehangende en doelgerigte politieke oogmerke benader het.
In reaksie op aantygings van bogenoemde aard, het politieke partye hul dan verplig
gevoel om te reageer. So het die NP na afloop van die onderhandelinge vir die 1993-
Grondwet daarop aanspraak gemaak dat 'n objektiewe ontleding van die feite sal toon

| Hierna die 1993-Grondwet in die teks genoem. Dié¢ Grondwet staan ook algemeen as die
“Qorgangsgrondwet” bekend.

2 Hierna dic 1996-Grondwet in die teks genoem. Hierdie Grondwet staan ook algemeen as die “finale”
Grondwet bekend.



dat nie van aanvanklike fundamentele beleidstandpunte afgewyk is nie. De Klerk® het
ook in ‘n radioprogram aangevoer dat by elkeen van die beloftes gehou is wat die NP
in 1989 gemaak het en dat die beloftes in sy toespraak van 2 Februarie 1990
verwesenlik is (De Klerk, 1997). Net so het die ANC tydens die laaste rondtes van
onderhandelinge gedurende die VPOP in Oktober 1993 die persepsie oorgedra dat die
NP ten opsigte van belangrike aspekte aan die ANC toegegee het. Waldmeier
(1997:232) skryf byvoorbeeld dat mnr. Joe Slovo aan die einde van die VPOP aan
haar gesé het dat die ANC die “geveg” vir ‘n uitvoerende gesag volgens
meerderheidsbesluitneming gewen het - iets wat hy gemeen het, nie reggekry sou

word nie.

Giliomee en Schlemmer (1994:198) meen wel dat dit nie in belang van die
konsolidering van 'n jong demokrasie is dat opinie-leiers en die media by die rusie
betrokke raak om vanuit verskillende perspektiewe 'n mentaliteit aan te moedig van
beslissende oorwinnings en nederlae en wenners en verloorders nie. Dit sal volgens
hulle bydra om ‘n dapper nuwe eksperiment in die demokrasie te oorlaai. Die rol van
opinie-leiers en die media moet eerder wees om die ideale omstandighede en reaksies
vir demokrasie aan te moedig. In hierdie verband word geargumenteer dat dit nie die
bedoeling van die studie is om negatief tot die ontwikkeling van die demokrasie in
Suid-Afrika by te dra nie, maar om objektief te ontleed wat gebeur het ten opsigte van
die verwesenliking van partystandpunte, al dan nie. Daar sal juis gepoog word om die
waarde van die grondwetlike skikking vir die verdere ontwikkeling of konsolidering

van die demokrasie aan te toon.

Hierdie studie is verder gemotiveer uit 'n persoonlike belangstelling en verbintenis
met die onderhandelings- en staatkundige oorgangsproses in Suid-Afrika. Die outeur
was sedert die einde van 1988 aan die gewese Departement van Staatkundige
Ontwikkeling verbonde.  Hierdie Departement het die lynfunksie gehad om
beplanning te doen en ondersteuning te lewer ten opsigte van die
onderhandelingsproses vir 'n nuwe grondwetlike bedeling. Uit die aard van hierdie
beroepsverpligting was daar 'n noue betrokkenheid by die staatkundige
oorgangsproses, waaruit 'n persoonlike belangstelling ontwikkel het.  Hierdie
betrokkenheid het die skrywer dan ook in staat gestel om toegang tot bronnemateriaal

aangaande die onderwerp te verkry wat andersins nie die geval sou wees nie.

Verdere redes van ‘n algemene aard waarom ‘n studie van inhoudelike aspekte van
gemelde grondwetskrywende prosesse van belang is, is die volgende:

3 Mnr. F W de Klerk, voormalige staatspresident en gewese leier van die NP.



e dat dit tot ‘n verbeterde begrip van die inhoudelike van die proses van
onderhandelde oorgang in Suid-Afrika kan lei deur diegene wie se lewens deur die
resultaat van daardie proses beinvloed word;

e dat ‘n aantal publikasies oor die verloop van die grondwetlike onderhandelings-
prosesse verskyn het, byvoorbeeld die instellings en strukture betrokke en die
fases waarvolgens dit verloop het, of dat ‘n ontleding van inhoudelike aspekte
slegs ten opsigte van die 1993-Grondwet geskied het, maar dat ‘n ontleding en
evaluering van die inhoudelike van belangrike aspekte van beide die 1993- en
1996-Grondwette in geheelperspektief nog nie onderneem is nie;

e om, in teenstelling met die meeste persberiggewing en artikels, vanuit ‘n feitebasis
te oordeel ten opsigte van die vraag na watter van die belangrikste politieke partye
die meeste van aanvanklike beleidstandpunte en oorhoofse beleidsdoelwitte
afgewyk het, teenoor die onderhandelingsresultate beoordeel, al dan nie.

Spesifiek uit ‘n vakkundige oogpunt 1€ die studie se belang, in die eerste plek, daarin
dat twee vertrekpunte geidentifiseer word ten opsigte van die invloed van die politieke
werklikheid in die vorm van die magsbalans tussen partye op grondwetlike
onderhandelinge. Enersyds toon Friedman (in Sisk, 1994:5) aan dat daar ‘n siening
onder partye, veral onder partye regs van die politicke spektrum, tydens die
onderhandelingsproses was dat die uitkoms (van die oorgangsproses) bepaal of
verseker kan word deur ‘n geskikte grondwet te onderhandel en toe te pas. Die
politieke werklikheid in die vorm van die magsbalans tussen partye bepaal dus nie
noodwendig die onderhandelingsuitslag nie. In aansluiting hierby meen Sisk (1994:5)
dat vakkundiges van vergelykende politiek wat in verdeelde samelewings spesialiseer
(byvoorbeeld Sartori (1968) in ‘n artikel getiteld “Political Development and Political
Engineering”) ‘n implisiete assumpsie navolg dat politieke konflik in diepverdeelde
samelewings potensieel verminder kan word as sodanige samelewings sekere tipes
demokratiese instellings wil aanvaar - met ander woorde deur “politieke
ingenieurswese”. Andersyds is daar hierteenoor 'n verskillende vertrekpunt soos deur
Friedman (in Sisk, 1994:5) aangetoon, naamlik dat die inhoud van 'n grondwet die
magsbalans tussen partye sal reflekteer en dat grondwette nie realiteite kan skep wat
nie reeds bestaan nie, of 'n nuutgevonde konsensus in diepverdeelde samelewings kan
skep nie. Grondwette formaliseer en kodifiseer dus politieke instellings en reflekteer
voorafbestaande verhoudinge.

Die eerste vertrekpunt plaas die klem daarop dat die magsbalans tussen partye nie
noodwendig in die inhoud van 'n grondwet gereflekteer hoef te word nie, en daarom



kan die “regte” inhoud beding word wat ‘n party se belange in die toekoms sal
bevorder. Die tweede vertrekpunt fokus daarop dat die bedinging van 'n grondwet
noodwendig die resultaat sal wees van die politieke werklikheid waarbinne
onderhandelinge plaasvind soos die magsbalans van die partye teenoor mekaar.

Die hoof vakkundige probleem wat die studie poog om aan te spreek kan gevolglik
aangetoon word as ‘n ondersoek van watter twee van bogenoemde vertrekpunte deur
grondwetlike onderhandelinge in die Suid-Afrikaanse oorgangsproses geldig bewys
is. Spesifiek op die onderhandelingsrol van partye van toepassing gemaak, is die
vraag of die verwesenliking van 'n party se standpunte in 'n grondwet in geheel
beskou, min of meer in verhouding is met die politieke mag waaroor so ‘n party
beskik het. Om ‘n antwoord op hierdie vraag te vind, is die hooffokus van ondersoek
en benadering in die studie om enersyds aan te toon in hoe ‘n mate ‘n bepaalde
politiecke party daarin kon slaag om onderhandelingstandpunte in 'n grondwet te
verwesenlik, en of dit in ooreenstemming is met die politicke mag van so 'n party

teenoor ander partye.

Andersyds word aangetoon of partye met politicke mag wat toegeneem of afgeneem
het daarin geslaag het om aanvanklike beleidstandpunte wat voor of met die aanvang
van die hele onderhandelingsproses gestel is, in ‘n groter mate in die 1996- of
“finale” Grondwet te verwesenlik as wat sodanige aspekte op die kort termyn in die
1993- of “Oorgangsgrondwet” verwesenlik is. Indien ‘n standpunt in ‘n groter mate
op die langer termyn verwesenlik is, en ‘n party se politieke mag het van die
“QOorgangsgrondwet” na die “finale” Grondwet toegeneem, kan dit daarop dui dat die
party strategies daarin geslaag het om toegewend ten opsigte van aspekte op die kort
termyn te werk te gaan. Dit is gedoen ten einde sodanige aspekte en die oorhoofse
beleidsdoelwit meer volledig op die langer termyn te verwesenlik.

Waar bogenoemde aspek ondersoek wat die invioed van die politicke magsbalans op
die uitkoms van onderhandelinge is, is die studie se vakkundige belang, in die tweede
plek, daarin dat bestudeer word hoe suksesvol 'n party daarin geslaag het om tot die
bereiking van 'n onderhandelde ooreenkoms (wat aan die demokrasie beslag gee) by
te dra. Sodanige sukses kan bepaal word deurdat die vergelyking van partystandpunte
met die onderhandelingsresultaat aantoon watter onderhandelingstyl en
onderhandelingsingesteldheid 'n party ten opsigte van die onderhandeling van
aangeleenthede gevolg het.

“ Dit is standpunte wat gestel is voor of tydens die Konferensie vir ‘n Demokratiese Suid-Afrika
(Kodesa) of voor of met die aanvang van die VPOP.



Die studie se vakkundige belang is, in die derde plek, dat nagevors word of politicke
partye ‘n belangrike rol met die uitvoering van oorgangstake tydens die
onderhandelde oorgang na demokrasie in vergelykende perspektief vervul, en waarop
die Suid-Afrikaanse voorbeeld van die onderhandelde oorgang in hierdie verband dui.

Na aanleiding van die motivering vir die onderneem van die studie, kan ‘n

konseptualisering van die studie-onderwerp vervolgens geskied.
1.1 Titel en probleemverheldering

Die titel van die proefskrif is: ‘# Staatkundige ontleding van geselekteerde
standpunte tydens die grondwetlike onderhandelingsprosesse in die Republiek van
Suid-Afrika: 1992 tot 1996. Die betekenis van die belangrikste konsepte en frases
kan as die volgende beskryf word. .

Ten opsigte van die frase ‘n staatkundige ontleding, kan aangedui word dat die
staatkunde op die politiek dui (Kritzinger et al., 1972:590) en dat die vakgebied van
die Staatsleer dus omskryf kan word as die wetenskaplike bestudering van die
politiek. ‘n Politieke ontledingsproses dui dus op die dimensies van makro- en mikro-
ontleding. Makro-ontleding is die ontleding van politieke samevoegings, soos die
staat en politieke stelsel. Mikro-ontleding behels die bestudering van politieke gedrag
en beleid met betrekking tot onderafdelings van ‘n politieke stelsel, byvoorbeeld
individue, politieke partye en belangegroepe (Kotzé & Van Wyk, 1980:145). Die
konsep staatkundige ontleding in hierdie studie veronderstel dus ‘n ontleding van die
staatkunde of die politiek op die mikrovlak, waar politicke partye en die beleid of
standpunte wat deur hulle geformuleer word, as ‘n onderafdeling van die politieke
stelsel bestudeer word.

Die frase geselekteerde standpunte tydens die grondwetlike onderhandelingsprosesse

dui op 'n ontleding van standpunte van politicke partye ten opsigte van sekere

aangeleenthede wat in grondwette aangetref word. Van Marseveen & Van der Tang

(1978:161-162) toon aan dat die volgende aangeleenthede, onder andere, in bykans

alle grondwette voorkom, naamlik:

- bepalings ten opsigte van die organisering van die staat met betrekking tot die
nasionale uitvoerende gesag, die nasionale wetgewer en die regstelsel;

- bepalings ten opsigte van burgerlike en politieke regte wat in ‘n handves van
menseregte vervat word; en



- bepalings ten opsigte van die grondwet self, byvoorbeeld hoe dit gewysig

moet word.

Uit hierdie aspekte wat in alle grondwette aangetref word, word dus sekere
aangeleenthede geselekteer om in die studie beskryf en ontleed te word. Die basis vir
‘n seleksie van watter standpunte in die studie behandel word is, in die eerste plek,
daardie aangeleenthede waaroor die meeste of uiteenlopende verskille tussen die
standpunte van partye voorgekom het, en waaroor die ingewikkeldste
onderhandelinge tussen partye dus plaasgevind het. In die tweede plek is ‘n verdere
seleksie-proses toegepas deurdat nie alle aangeleenthede waaroor daar groot verskille
tussen partye was, hanteer kon word nie. Slegs die aangeleenthede wat vanuit ‘n
makrovertrekpunt die belangrikste was, is uitgelig. Ten opsigte van die Handves van
Menseregte byvoorbeeld, is nie al die regte waaroor verskille bestaan het bespreek
nie, aangesien dit te omvangryk sou wees. Daar is gefokus op die aangeleenthede wat
uit ‘n makro-vertrekpunt die aard van ‘n Handves van Regte bepaal, byvoorbeeld die
toepassing van die handves en die balans, al dan nie, wat tussen die kernbegrippe van
vryheid en gelykheid in die handves aangetref word. Hierdie kwalifisering van
standpunte wat aandag geniet is noodsaaklik, aangesien standpunte oor alle
beleidsaangeleenthede wat in grondwette voorkom, en waaroor verskille tussen partye
bestaan het, te omvangryk sou wees om in hierdie studie geakkommodeer te word.

Die frase geselekteerde standpunte impliseer ook ‘n verdere belangrike kwalifisering,
naamlik dat nie die standpunte van alle politicke partye wat aan die
grondwetskrywende prosesse deelgeneem het beskryf, ontleed en met die grondwette
vergelyk word nie. Die studieveld word beperk tot die standpunte van die
belangrikste rolspelers in die Suid-Afrikaanse oorgangsproses. Hierdie rolspelers is:
die ANC weens die feit dat dit die bevrydingsbeweging verteenwoordig het, dic NP
aangesien dit die party was wat die regeerfunksie behartig het, en die Inkatha
Vryheidsparty (IVP) omrede dit ‘n party was wat die idee van streeksoutonomie of
federalisme sterk gesteun het. Die belangrikheid van hierdie partye is onderstreep
deurdat die uitslag van die 1994-verkiesing aangetoon het dat hulle die drie partye
was wat die grootste steun onder die kiesers geniet. Die ANC het 62,65% van die
steun verkry, 20,39% van die kiesers het die NP gesteun, terwyl 10,54% van die
kiesers vir die IVP gestem het (South African Yearbook, 1995:41). Indien meer
onderhandelingspartye se standpunte verreken moes word, sou dit die taak
gekompliseer en selfs onhanteerbaar gemaak het. Die studie fokus ook op die ANC
en die NP omrede hierdie partye in wese die spil was waarom die bereiking van

onderhandelingsooreenkomste gedraai het. Indien een van dié partye nie 'n voorstel



gesteun het nie, was die kanse skraal dat dit deurgevoer sou word, terwyl die
omgekeerde ook waar is, naamlik dat 'n ooreenkoms tussen dié twee partye 'n goeie
kans gehad het om uiteindelik (moontlik in gewysigde vorm) aanvaar te word.

Die gedeelte van die frase tydens die grondwetlike onderhandelingsprosesse verg nog
verdere opklaring. In die eerste plek impliseer bogenoemde frase dat meer as een
grondwetlike onderhandelingsproses plaasgevind het en in die studie aandag geniet.
Die eerste grondwetlike onderhandelingsproses wat in die studie ter sprake kom, het
in 1993 ‘n aanvang geneem toe daar binne die VPOP onderhandel is en oor die 1993-
Grondwet ooreenkoms bereik is. Die tweede grondwetlike onderhandelingsproses ter
sprake verwys na die proses van grondwetskrywing in die Grondwetlike Vergadering
vanaf 1994 tot 1996. Die resultaat van laasgenoemde proses was die aanvaarding van
die 1996-Grondwet.

Die frase grondwetlike onderhandelingsprosesse beteken, in die tweede plek, dat oor
die inhoud van bogenoemde twee grondwette onderhandel is. Onderhandelinge
tussen twee of meer partye dui volgens Kotzé & Van Wyk (1980:40) daarop dat
vraagstukke vreedsaam opgelos wil word eerder as om deur konflik uitsluitsel daaroor
te verkry. Van die belangrikste onderwerpe wat met die studie van onderhandeling
verband hou, is: die institusionele raamwerk waarbinne dit plaasvind, die standpunte
van betrokke partye, die kommunikasiemetodes of bedingingskuiwe (bv. beloftes,
bluf), en die proses waardeur 'n ooreenkoms bereik word. In hierdie studie kom twee
van hierdie onderhandelingsaspekte ter sprake, naamlik, in die eerste plek, die
standpunte wat partye ter aanvang van elke onderhandelingsproses ten opsigte van ‘n
nuwe grondwet ingeneem het. In die tweede plek kom die bedingingskuiwe of
strategie wat deur ‘n betrokke party ten opsigte van die grondwetskrywende prosesse
gevolg is ter sprake, deurdat bepaal word of ‘n party daarin kon slaag om ‘n
aanvanklike standpunt in ‘n groter mate op die langer termyn in die 1996-Grondwet te
verwesenlik as wat op die kort termyn in die 1993-Grondwet bewerkstellig kon word.

Die frase die grondwetskrywende prosesse in die Republiek van Suid-Afrika: 1992
fot 1996 baken die plek en tyd af waarop die studie betrekking het. Hierdie spesificke
era word geselekteer omrede die twee grondwetlike onderhandelingsprosesse wat
vanaf 1993 tot 1996 plaasgevind het, saakmakend ten opsigte van die staatkundige
toekoms van die RSA was. Met die onderhandeling en aanvaarding van die twee
grondwette gedurende hierdie tydperk, het Suid-Afrika vreedsaam ‘n onderhandelde
oorgang vanaf ‘n nie-demokratiese na ‘n demokratiese politicke bedeling
bewerkstellig.



Vanuit die voorafgaande kan die probleme wat in hoofsaak nagevors word,

geidentifiseer word:

1.2  Afbakening en formulering van die navorsingsprobleem

Die navorsingsprobleem kan in essensie soos volg geformuleer word:

Dat ten einde vas te stel of daar 'n verhouding is tussen die verwesenliking van
'n party se standpunte in 'n grondwet, in die algemeen gesproke, en die politieke
mag waaroor so ‘n party teenoor ander partye beskik, word in die studie gepoog

om:

die beleidstandpunte wat die belangrikste politieke partye vir
verwesenliking in ‘n grondwet voorgestel het met die relevante
grondwetlike onderhandelingsresultaat te vergelyk, en vas te stel of die
partye toegewings aan ander partystandpunte gedoen het, en of die
standpunte van daardie partye verwesenlik is. Dit sal aantoon of daar 'n
verhouding is tussen die verwesenliking van standpunte, al dan nie, en die
politicke mag waaroor die partye teenoor ander partye beskik.
Bogenoemde sal, in die eerste plek, ten opsigte van die VPOP vir die
daarstelling van die 1993-Grondwet en, in die tweede plek, ten opsigte van
die grondwetskrywende proses in die Grondwetlike Vergadering vir die
daarstelling van die 1996-Grondwet gedoen word; en

te bepaal in hoeverre die belangrikste partye ten opsigte van geselekteerde
aangeleenthede daarin geslaag het om beleidstandpunte wat voor of met
die aanvang van die hele onderhandelingsproses ingeneem is (met ander
woorde voor of tydens die Konferensie vir ‘n Demokratiese Suid-Afrika
(Kodesa) of voor of met die aanvang van die VPOP), en wat nie op die
kort termyn in die 1993-Grondwet verwesenlik is nie, op die langer termyn
in die 1996-Grondwet te verwesenlik of in ‘n groter mate te verwesenlik.
'n Vergelyking van hierdie aspek met die politicke mag van 'n party wat
vanaf die 1993- na die 1996-grondwetlike proses toegeneem of afgeneem
het, sal aantoon of daar 'n verhouding is tussen die verwesenliking van
standpunte op die langer termyn en die politieke mag van 'n party. Daar
word ook bepaal of ‘n aspek wat oor die langer termyn verwesenlik is met
die oorhoofse beleidsdoelwit van ‘n party verband hou, in welke geval ‘n
party waarskynlik daarin geslaag het om die standpunt en beleidsdoelwit



op ‘n strategiese wyse in ‘n groter mate op die langer termyn te
verwesenlik. Dit is gedoen deur te evalueer dat in die toekoms oor groter
politiecke mag beskik kan word wat die bedingingsmag van die party sal

versterk.

Vanuit hierdie navorsingsprobleem kan sekere hipoteses geformuleer word wat die
verdere gang van die studie rig.

1.3  Die formulering van hipoteses

‘n Hipotese kan volgens Mouton & Marais (1990:133) as ‘n soort of tipe stelling
beskryf word. Scott & Garrison (1995:18) beskryf ‘n hipotese as ‘n ingeligte
raaiskoot. Dit is ook ‘n verklarende sin wat aantoon dat ‘n spesifieke verhouding
tussen twee of meer verskynsels bestaan. ‘n Hipotese is dus ‘n verklaring wat
daargestel word vir die uitsluitlike doel om te toets of dit geldig is - dit is of ‘n sekere
verhouding bestaan tussen twee verskynsels wat die skrywer van die hipotese
belangstel om te ondersoek (Scott & Garrison, 1995:18).

Mouton & Marais (1990:132) definieer stellings daarenteen as sinne wat ‘n bepaalde
kennisinhoud oor ‘n aspek van die werklikheid oordra. Stellings is sinne waarin ‘n
aantoonbare epistemiese aanspraak gemaak word, waaruit dit volg dat stellings waar
of vals moet wees. Die epistemiese aansprake wat deur stellings gemaak word, is dus

korrek of nie.

‘n Kernaspek van ‘n hipotese is dus dat die geldigheid van ‘n verhouding tussen twee
of meer veranderlikes ondersoek word, terwyl ‘n stelling in die algemeen nie op ‘n
verhouding tussen twee of meer veranderlikes gebaseer is nie. Aangesien daar in die
volgende stellings sprake van ‘n spesificke verhouding tussen twee of meer
veranderlikes is wat waar of vals bewys word, word dit as hipoteses’ wat die verdere
gang van die studie rig, na aanleiding van bogenoemde navorsingsprobleem

geformuleer:

(a) Ten opsigte van die magsbalans tussen partye en die verwesenliking van
standpunte in die relevante grondwet en die maak van toegewings ten opsigte
van die standpunte van ander partye:

3 Die hipoteses is deels gebaseer op eie persoonlike waarneming van gebeure en verwikkelinge op die
grondwetlike onderhandelingsterrein, en soos vroeér aangetoon, deels op stellings wat gedurende
daardie tyd in dic media gemaak is.

Die 1993-Grondwet:

dat die ANC as hoofbevrydingsbeweging oor wesentlike politieke mag beskik het
en dat belangrike beleidstandpunte van die ANC dus in die 1993-Grondwet
verwesenlik is; dié Party het wel in ‘'n groter mate as die NP toegewings gemaak
deur die verwesenliking van die standpunte van ander partye in die Grondwet te
aanvaar;

dat die NP as regerende party oor wesentlike politieke mag beskik het en dat
belangrike beleidstandpunte van die NP gevolglik in die Grondwet verwesenlik is;
dié Party het minder toegewings as die ANC maar wel meer as die IVP gemaak;
en

dat die IVP nie in dieselfde mate as die ANC en die NP oor wesentlike politieke
mag beskik het nie en dat belangrike beleidstandpunte van dié Party dus nié in die
Grondwet verwesenlik is nie; dié Party het wel nie toegewings gemaak nie,
omrede dit aan onderhandelinge onttrek en nie die Grondwet goedgekeur het nie.

Die 1996-Grondwet:

dat die ANC met ongeveer 60% kiesersteun oor die grootste politieke mag beskik
het en dat die belangrikste beleidstandpunte van die ANC dus in die Grondwet
verwesenlik is; dié Party het dus minder toegewings as die NP aan die standpunte
van ander partye gemaak;

dat die NP met ongeveer 20% kiesersteun nie oor sulke sterk politieke mag as die
ANC beskik het nie, en dat nie al die belangrikste beleidstandpunte van die NP
dus in die Grondwet verwesenlik is nie; dié Party het dus meer toegewings as die
ANC gemaak deur die verwesenliking van standpunte van laasgenoemde Party te
aanvaar; en

dat die IVP met ongeveer 10% kiesersteun oor minder politieke mag as die ANC
en die NP beskik het en dat belangrike beleidstandpunte van die Party dus nié in
die Grondwet verwesenlik is nie; dié Party het wel nie toegewings gemaak nie,
aangesien aan onderhandelinge onttrek is en die Grondwet nie deur dié Party

goedgekeur is nie.

Ten opsigte daarvan of partye daarin geslaag het om aanvanklike standpunte in
‘n groter mate op die langer termyn (in die “finale” Grondwet) te verwesenlik
as wat op die kort termyn (in die “Oorgangsgrondwet”) bewerkstellig is in
vergelyking met hul politicke mag wat afgeneem of toegeneem het:

e dat die ANC met sy politiecke mag wat toegeneem het wel daarin geslaag het om
sekere aanvanklike standpunte wat voor die aanvang van onderhandelinge vir die
“Oorgangsgrondwet” gestel is en wat nie in daardie Grondwet verwesenlik is nie,
in die “finale” Grondwet neerslag te laat vind. Omrede hierdie standpunte ook
verband hou met die oorhoofse beleidsdoelwit van die ANC, het dié Party dus
strategies gewys op die kort termyn van die verwesenliking van sekere
uitgangspunte afstand gedoen, met die verwagting dat groter politicke mag sal
meebring dat sodanige standpunte op die langer termyn verwesenlik, of in ‘n
groter mate verwesenlik, sal word,

e dat die NP met sy politicke mag wat afgeneem het nie daarin geslaag het om
aanvanklike standpunte in ‘n groter mate op die langer termyn in die 1996-
Grondwet neerslag te laat vind as wat op die kort termyn in die 1993-Grondwet
bewerkstellig is nie; en

e dat die IVP met nie veel meer beduidende politieke mag as vroéer nie, nie daarin
geslaag het om aanvanklike standpunte in ‘n groter mate in die 1996-Grondwet as
in die 1993-Grondwet te verwesenlik nie, vanweé die onttrekking van dié Party
aan beide die 1993- en 1996-grondwetskrywende prosesse.

1.4  Benadering en metode van ondersoek

In die ontleding van gemelde onderwerp word van ‘n kombinasie van benaderings
gebruik gemaak, aangesien dit nie vanuit die perspektief van ‘n enkele benadering

gedoen kan word nie.

Die histories-beskrywende benadering vind toepassing in die studie deurdat op ‘n
gegewe tydsperiode in die verlede gefokus word en op ‘n volgorde van geselekteerde
gebeure binne die tydsperiode. Verskillende historiese benaderings kan wel onderskei
word. Van Dyke (1960:117-119 ) toon aan dat die historiese benadering gebeure, in
die eerste plek, volgens chronologie binne ‘n bepaalde tydsperiode kan beskryf. In
die tweede plek kan ‘n verhaal beskryf word waar ook interpretasies aan gebeure
verskaf word, wat ‘n stap verder as net ‘n chronologiese beskrywing van feite is.
Genetiese of historiese verduideliking, in die derde plek, is nogeens ‘n stap verder as
verhalende beskrywing, deurdat dit die oorsake en gevolge asook die betekenis van
gebeure vir die huidige en toekoms aandui. Laasgenoemde variasies van die

n

historiese benadering word in die studie toegepas deurdat nie net ‘n historiese relaas
van gebeure en feite verskaf word nie, maar dat interpretasies daaraan gegee word
sowel as dat moontlike neigings of tendense wat nagespeur word, aangetoon word.

‘n Benadering wat ook in die studie toepassing vind, is die groepbenadering, deurdat
veral groepe ‘n belangrike funksie binne die politieke stelsel vervul deur belange
saam te voeg, te artikuleer en eise of steun in terme van die insetfunksie van die
politieke stelsel aan 'n owerheid te stel. Hierdie groepe kan belange- of drukgroepe
wees, terwyl politieke partye die belangrikste rol in dié verband vervul. Die
groepbenadering vind in hierdie studie gevolglik binne die raamwerk van die politieke
stelsel toepassing, deurdat beleidstandpunte van politieke partye wat ten opsigte van
die prosesse vir die skryf van die 1993- en 1996-Grondwette gestel is, beoordeel word
teenoor die grondwetlike onderhandelingsresultaat van elke proses. So word bepaal
welke groep of politicke party se standpunte nié in die onderhandelingsproses
verwesenlik is nie, teenoor die groep of politicke party wie se standpunte in die
onderhandelingsresultaat verwesenlik is. Die groepe of partye wie se standpunte
gedurende die onderhandelingsprosesse vir ‘n nuwe grondwetlike bedeling in
hoofstukke 3, 4, 5 en 6 beskryf en ontleed word, is soos gemeld die ANC, die Suid-
Afrikaanse Regering (SAR)/NP en die IVP.

Waar die histories-beskrywende en groepbenaderings in die studie aangewend word
om te bepaal watter vraagstukke ondersoek en watter gegewens gebruik word, word
inligting ten opsigte van hierdie vraagstukke en gegewens deur middel van veral die
vergelykende, maar ook die deduktiewe metode verkry en verwerk.

Die vergelykende metode bestaan daaruit dat ooreenkomste en verskille aangetoon
word (Roberts & Edwards, 1991:23). Deur te vind dat verskynsels soortgelyk is en
deur die saamgroepering van sodanige verskynsels kan hul ‘n naam gegee word. Dit
beteken dat die vergelykende metode die proses van konsepvorming binnegaan. Net
so vorm die identifisering van ooreenkomste en verskille die grondslag vir
klassifikasie. Deur middel van konseptualisering en klassifikasie vorm die
vergelykende metode die basis vir denke en uitdrukking. Deur ooreenkomste en
verskille te identifiseer — deur te vergelyk en kontraste te vorm — word ‘n duideliker
beeld verkry van aspekte wat waargeneem is en word ‘n beter begrip gevorm van die
betekenis van die simbole wat gebruik word (Van Dyke, 1960:184-185; Isaak,
1975:78-79). Van die vergelykende metode word in die studie gebruik gemaak
deurdat standpunte van partye oor geselekteerde grondwetlike aspekte (byvoorbeeld
die reg tot gelykheid) met die toepaslike artikels in die relevante
onderhandelingsresultaat vergelyk word. By implikasie word die verskille en
ooreenkomste tussen die standpunte van verskillende partye oor ‘n aspek ook
bestudeer en aangetoon. Op grond van hierdie vergelyking kan vanuit ‘n oorhoofse

(3

beskouing tot ‘n  gevolgtrekking gekom word oor ‘n party se

onderhandelingsingesteldheid wat met die onderhandeling van hierdie aspekte
gesamentlik gevolg is. Van Dyke (1960:184-185) wys daarop dat dit belangrik is dat
vergelykings nie oppervlakkig nie, maar betekenisvol moet wees. Oppervlakkige
vergelyking lei tot beskrywing wat bestaan uit feite op ‘n lae vlak van veralgemening
wat kan lei tot verveeldheid en vrae na die doel van sodanige vergelyking. Daar word
gevolglik deurgaans gepoog om betekenisvolle vergelykings te doen, deurdat ‘n
diepte-ontleding en vergelyking van beginstandpunte met die relevante artikels van

die grondwette gedoen word.

Waar wel primér van die vergelykende metode in die studie gebruik gemaak word,
verwys die afleidings wat in terme van die teoretiese verwysingsraamwerk gemaak
word na die deduktiewe navorsingsmetode wat ook in die studie neerslag vind.
Mouton & Marais (1990:105) toon aan dat hierdie metode impliseer dat die studie met
‘n duidelike konseptuele verwysingsraamwerk - ‘n model, tipologie of teorie - begin.
Bogenoemde outeurs dui aan dat so ‘n raamwerk op relatief rigiede wyse die
konseptualisering, operasionalisering en data-insameling lei, en uiteindelik dan ook
die verwysingsraamwerk vir die ontleding en interpretasie vorm. Die teoretiese
raamwerk wat die grondslag van die deduktiewe navorsingsinslag in die studie vorm,
word in hoofstuk 2 uiteengesit, waarna die ontleding en interpretasie van gegewens in
verdere hoofstukke aan die hand daarvan geskied.

Vervolgens word probleemaspekte geidentifiseer wat in die studie oorkom moes

word.
1.5 Probleemfasette

'n Probleem wat in die studie oorkom moes word, hou verband met die poging om
standpunte van partye wat voor of met die aanvang van onderhandelinge gestel is, met
die onderhandelingsproduk te vergelyk. Die dinamiek en wisselwerking tussen
deelnemende partye aan so 'n onderhandelingsituasie kan baie moeilik in 'n
wetenskaplike studie soos hierdie verreken word. Dit kan, byvoorbeeld, moeilik
bepaalbaar wees waarom 'n party op 'n sekere aspek toegegee het, aangesien 'n
oénskynlike toegewing net 'n taktiese terugval kon wees om sy/haar sin ten opsigte
van 'n ander aspek (vir hom/haar meer fundamenteel) te kry. Dit kan ook wees dat 'n
party oorhoofse beleidsdoelwitte nastreef. Daar word dus met 'n toegeeflike
gesindheid oor aspekte van mindere belang onderhandel, ten einde die aspekte wat
met die oorhoofse beleidsdoelwit verband hou, in 'n ooreenkoms te verwesenlik. Nog
'n moontlikheid wat in berekening gebring moet word, is dat 'n pakketbenadering

gevolg kan word. 'n Aantal uitstaande sake van kontroversiéle aard word dan
geidentifiseer en die partye kom ooreen om na ‘n oplossing te beweeg deur die uitruil
van items tussen hulle (Gulliver, 1979:162). Op so ‘n wyse kan elke party sekere
standpunte verwesenlik kry, terwyl ten opsigte van sekere ander aspekte van

standpunte afgesien moet word.

Bogemelde probleem word vermy deur standpunte wat ten opsigte van elke
grondwetskrywende proses deur ‘n party gestel is, te vergelyk met die ooreengekome
standpunte soos dit in die relevante grondwet vervat is. Daar word dus in die
algemeen nie gepoog om elke wysiging van ‘n standpunt deur ‘n party, soos die
onderhandelingsproses gevorder het, aan te toon of te verklaar nie. Net so word daar
ook nie gepoog om 'n verklaring aan te bied ten opsigte van die redes waarom 'n party
'n sekere onderneming/standpunt nie gestand kon doen nie. Waar afleidings oor
hierdie aspekte uit die beskikbare gegewens gemaak kan word, word dit wel gedoen.

'n Verdere probleemfaset in die studie is metodologies van aard en het met die
vergelykende metode van navorsing te make. 'n Te algemene vlak van vergelyking
van gegewens kan lei tot die weglating van belangrike besonderhede en die
voortbringing van breg, nie-verhelderende veralgemenings. ‘n Vergelyking wat weer
in te veel besonderhede ingaan, kan veralgemenings voortbring wat te eng in omvang
is om as verklarings te dien. Die vergelyking van aangeleenthede ten opsigte waarvan
te min inligting beskikbaar is, kompliseer ook hierdie tipe ontleding. Daar is gepoog
om gemelde aspekte te behandel deur aan die een kant die hoofkomponente waaruit ‘n
grondwet saamgestel is in ag te neem en waaroor partye dus genoegsame inligting
beskikbaar gestel het, byvoorbeeld die handves van menseregte, die nasionale
wetgewende gesag en die nasionale uitvoerende gesag. Aan die ander kant is daar nie
in soveel besonderhede ingegaan ten opsigte van byvoorbeeld ‘n enkele faset van die
handves wat te eng in omvang sou wees om as verklaring ten opsigte van die aard van

‘n Handves van Regte te dien nie.
1.6  Literatuurstudie

Ten opsigte van die belangrikste aspekte wat in die studie nagevors word, is
hoofsaaklik van die volgende studiemateriaal gebruik gemaak.

Die teorie oor groepe en veral politieke partye vervul ‘n belangrike funksie in die
teoretiese raamwerk. In die eerste plek, handel dit oor die funksie van politieke partye
om die wense van ondersteuners van die party tot beleidsvoorstelle saam te voeg. In

di¢ verband is hoofsaaklik van publikasies van, Duverger (1976), Ranney (1975),
Almond & Coleman (1960), Apter (1965 en 1984), Sartori (1976) en Almond en
Powell (1966) gebruik gemaak. Die rede waarom hoofsaaklik van publikasies van
gemelde outeurs gebruik gemaak word wat in die sestiger- en sewentigerjare van die
twintigste eeu verskyn het, is dat hierdie persone die belangrikste outeurs op hierdie
gebied was, en dat hulle hul vakkundige bydraes ongeveer gedurende hierdie tydperk
gemaak het. Hierdie outeurs identifiseer twee tipes partye aan die hand van die wyse
hoe die wense en voorkeure van ondersteuners tot beleidsvoorstelle saamgevoeg
word. Daar word wel nie in hierdie publikasies aangedui op watter praktiese wyse die
spesifieke styl van belangesamevoeging van ‘n party bepaal kan word nie. Daar sal
gevolglik in die studie gepoog word om ‘n wyse voor te stel hoe ‘n party se styl van
belangesamevoeging in praktyk bepaal kan word. Daar sal ook vasgestel word of
sodanige wyse aangewend kan word om te bepaal of politieke partye standpunte
tydens die onderhandelde oorgang na demokrasie in die onderhandelings- of

grondwetlike resultaat kon verwesenlik, al dan nie.

In die tweede plek, word ondersoek ingestel na die rol van politicke partye in
samelewings wat hulle in ‘n oorgang na demokrasie bevind. As vertrekpunt, word die
aard van oorgangsamelewings en modelle van oorgang wat aangetref word, beskryf.
Outeurs wat hiertoe ‘n bydrae gelewer het en wat in die studie gebruik word, is
Diamond (1999), Giliomee en Schlemmer (1994), Palmer (1989), Przeworski (1991
en 1995), Pridham et al. (1996), Mainwaring et al. (1992), O’Donnel en Schmitter
(1986), Di Palma (1990) en Lawson (1980). Twee van hierdie outeurs, naamlik
Przeworski (1995) en Pridham et al. (1996), beskryf die belangrike rol van politieke
partye, al dan nie, tydens die onderhandelde oorgang na demokrasie. ~Waar
Przeworski (1995) aanvoer dat politieke partye nie meer so ‘n belangrike rol in die
totstandkoming van demokrasieé speel as wat vroeér die geval met die tradisionele
Westerse demokrasieé was nie, toon Pridham et al. (1996) aan dat waar politieke
partye oor die vermoé beskik, hulle politicke leiers oplewer wat ‘n belangrike rol in
die uitvoering van oorgangstake vervul®. Waar daar dus ‘n verskil van opinie bestaan
ten opsigte van die belangrike rol wat politieke partye met die onderhandelde oorgang
na demokrasie vervul, sal die studie poog om vas te stel watter van hierdie twee
standpunte deur die Suid-Afrikaanse voorbeeld van ‘n onderhandelde oorgang

ondersteun word.

Aangesien die studie handel oor die verwesenliking of nie-verwesenliking van
partystandpunte in ‘n grondwetlike resultaat deur middel van onderhandeling, word

¢ Hierdie standpunte word in groter besonderhede in hoofstuk twee beskryf.

ondersoek ingestel of onderhandelingstyle in ‘n groter mate as die style van
belangesamevoeging van politiecke partye aangewend kan word om te bepaal of ‘n
party ‘n standpunt tydens onderhandeling kon verwesenlik, al dan nie. Hall (1971),
Filley (1975), Cummings (1972) en Nieuwmeijer (1990) is die vernaamste outeurs
wat bydraes met betrekking tot onderhandelingstyle gelewer het. Hierdie outeurs dui
wel nie aan hoe hierdie onderhandelingstyle in die praktyk met die onderhandeling
van grondwetlike aspekte geidentifiseer kan word nie. Daar sal gevolglik gepoog
word om die wyse te bepaal waarop ‘n bepaalde onderhandelingstyl in die praktyk
geidentifiseer kan word aan die hand van die verwesenliking van die standpunt van ‘n
party in die grondwetlike resultaat, al dan nie. Daar sal ook vasgestel word of die
teorie met betrekking tot onderhandelingstyle onveranderd van toepassing gemaak
kan word, en of wysigings daaraan nodig is ten einde die toepassingswaarde daarvan
te verhoog ten opsigte van die vasstelling van die verwesenliking van partystandpunte

in die onderhandelingsresultaat, al dan nie.

Ten opsigte van die beskrywing van aanvanklike beleidstandpunte van partye met
betrekking tot die onderhandeling van kernaspekte van die 1993-Grondwet, het die
volgende as belangrike bronne gedien:

e Die NP-dokument Grondwetlike Regering in ‘n Deelnemende Demokrasie van
1991, die voorstel van die SAR/NP vir ‘n Handves van Menseregte, en die Eerste
Konsep van ‘n Voorgestelde Grondwet wat in 1993 deur die SAR/NP by die
VPOP ingedien is. Uitsprake van politici in toesprake en in die pers was ook van
groot waarde.

e Ten opsigte van aanvanklike standpunte van die ANC was die volgende veral van
hulp: die Harare-deklarasie van 1989, die Policy Guidelines van 1993,
memoranda wat mnr. Mandela (in sy hoedanigheid as president van die ANC) aan
mnr. F W de Klerk (in sy hoedanigheid as president van Suid-Afrika) geskryf het,
beleidsdokumentasie oor ‘n streekbedeling en ‘n Handves van Regte,
dokumentasie wat tydens die VPOP ingedien is en koerantmateriaal oor gemelde
onderwerpe.

e Ten opsigte van die IVP is materiaal wat tydens die VPOP ingedien is veral van
belang, byvoorbeeld die voorstel van dié Party vir ‘n grondwet gedateer 18 Junie
1993.

Bogenoemde partye se ooreengekome standpunte oor die aspekte onder bespreking,
blyk natuurlik uit die 1993-Grondwet wat deur onderhandeling daargestel is.

Afgesien van bogenoemde, het sekere publikasies verskyn wat ‘n oorsig van die
grondwetlike onderhandelinge bied, naamlik: The Long Journey, waarvan Friedman
(1993) die redakteur was en waarin die gebeure beskryf is wat tot grondwetlike
onderhandelinge aanleiding gegee het, sowel as die gebeure by KODESA. In ‘n
opvolgpublikasie getiteld, The Small Miracle, waarvan Friedman en Atkinson (1994)
die mede-redakteurs was, word ‘n gesaghebbende en ‘n detail oorsig van die
onderhandelingsproses tydens die VPOP gegee. Die werk van Sisk (1995) getiteld,
Democratisation in South Africa, waarin ‘n analise van die Suid-Afrikaanse
oorgangsproses tot en met die aanvaarding van die “Oorgangsgrondwet” in 1994
gedoen is. Die outobiografie van De Klerk (1998), getiteld Die Laaste Trek, was ook
’n belangrike bron in dié opsig, aangesien belangrike perspektiewe verskaf word met
betrekking tot uitgangspunte van die NP aangaande grondwetlike aangeleenthede wat
in Kodesa, die VPOP en die Grondwetlike Vergadering onderhandel is. Die
publikasie van Ebrahim (1998), getiteld The Soul Of A Nation, wat ook ‘n oorsig van
die hele onderhandelingsproses gee, was ook in hierdie opsig van groot waarde.

Gemelde publikasies verskaf wel belangrike inligting oor standpunte van die
onderskeie partye en hoe dit gekom het dat partye gestelde standpunte gewysig het.
Soms word ook ten opsigte van ‘n spesifieke aspek aangetoon watter party se
standpunt in die Grondwet verwesenlik is. Hierdie publikasies het wel nie beskryf in
hoe ‘n mate partye daarin geslaag het om standpunte ten opsigte van kernaspekte van
elke grondwet, in geheel beskou, te verwesenlik teenoor standpunte van die partye
wat nie verwesenlik is nie. Hierdie aspek word in die studie aangetoon. Verder word
ook gepoog om die standpunte van partye oor kernaspekte wat aan die begin van die
onderhandelingsproses ingeneem is, te vergelyk met die resultaat van die “finale”
Grondwet, ten einde aan te toon watter party strategies gewys suksesvol onderhandel
het deurdat aanvanklike standpunte wat nie op die kort termyn verwesenlik kon word

nie, wel op die langer termyn verwesenlik is.

Vir die proses van grondwetskrywing vir die 1996-Grondwet is ten opsigte van
partystandpunte hoofsaaklik gebruik gemaak van partyvoorstelle wat formeel deur
gemelde drie partye by die onderskeie Temakomitees van die Grondwetlike
Vergadering ingedien is’. Die pers het ook breedvoerig oor die onderhandeling van
sekere aspekte berig, wat nuttig aangewend kon word. Enkele voorbeelde van
partydokumentasie wat deur die partye by die temakomitees ingedien is, en wat in die
studie aangewend word, is die volgende:

” Hierdie dokumentasie is by die Staatsargief in Kaapstad beskikbaar.

e Met betrekking tot die ANC ‘n voorstel in 1995 gemaak, getiteld 7he Nature and
Application of a Bill of Rights; ten opsigte van die tweede kamer van die
parlement, the Further Preliminary Submission on the Senate/Council of
Provinces gedateer 5 September 1995; en ten opsigte van die aard en kenmerke
van die nasionale uitvoerende gesag ‘n voorlegging aan Temakomitee 2, getiteld
Executive and Legislative Structures at the National Level of Government
gedateer 23 Maart 1995.

e Met betrekking tot die NP 'n voorstel aan Temakomitee 4 getiteld, Notes on
Aspects Pertaining to Bills of Rights, 1995; ‘n voorstel oor die Senaat aan
Temakomitee 2 gedateer 16 Mei 1995; en met betrekking tot die nasionale
uitvoerende gesag die voorstel aan Temakomitee 2, getiteld The National
Executive gedateer 28 Maart 1995.

e Met betrekking tot die IVP kan aangedui word dat dié Party die voorstel vir ‘n
konsepgrondwet gedateer 18 Junie 1993, wat aan die VPOP voorgelé is, aan die
voorstelle vir die nuwe grondwet geheg het; so was daar ook ‘n voorstel, getiteld
Inkatha Freedom Party’s General Submissions, Theme Committee 2, Structure of
Government gedateer 24 Februarie 1995 wat voorstelle bevat het ten opsigte van
die hele spektrum van grondwetlike aspekte wat deur die temakomitees bespreek
is; en ten opsigte van aspekte van die nasionale wetgewende gesag en die
nasionale uitvoerende gesag is ‘n ongedateerde voorstel deur die IVP aan
Temakomitee 2 gemaak, getiteld Structures of Government, I Report on

Separation of Powers.

Om te help met die interpretering van ter sake artikels van die 1996-Grondwet, word
gebruik gemaak van die Uitspraak van die Konstitusionele Hof ten opsigte van die
Sertifisering van die Grondwet (September 1996), sowel as van ‘n publikasie van
Rautenbach et al. (1996), getiteld Constitutional Law. Memoranda wat deur die
Paneel van Grondwetkenners van die Grondwetlike Vergadering oor aspekte van die
konsepgrondwet opgestel is, was ook van waarde. Vakkundige publikasies ten
opsigte van die Konstitusionele Reg en die Staatsleer was ook van waarde om te help
met die interpretering van artikels van die Grondwet. Enkele voorbeelde in dié
verband is ‘n artikel deur G.E. Devenish in die Stellenbosch Regstydskif (no. 1, 1996)
ten opsigte van die gelykheidsklousule, ‘n artikel deur K. Govender in Indicator South
Africa (vol. 15, no. 1, Autumn 1998) ten opsigte van die gelykheidsklousule en
regstellende aksie, ‘n artikel deur E.F.J. Malherbe in Tydskrif vir die SA Reg (no. 1,
1998) met betrekking tot die Nasionale Raad van Provinsies (NRVP), ‘n bydrae van
A. Venter in Politikon (vol. 23, no., 1 Junie 1996) ten opsigte van die ontwerp van ‘n
uitvoerende gesag vir Suid-Afrika, en ‘n bydrae van L. Wolhuter in die S4 Publiekreg

(vol. 11, no. 2, 1996) met betrekking tot die toepassing van die Handves van Regte in
die 1993- en 1996-Grondwette.

1.7  Verdere verloop van studie

Die studie beslaan sewe hoofstukke, naamlik hierdie inleidende hoofstuk, 'n hoofstuk
waarin die teoretiese raamwerk beslag kry, en verdere hoofstukke waarin
onderskeidelik partystandpunte ten opsigte van aspekte van ‘n handves van
menseregte en ‘n konstitusionele hof, die nasionale wetgewende gesag, die nasionale
uitvoerende gesag en die regeringsbedeling op tweede regeringsvlak en die staatsvorm
beskryf, ontleed en met die relevante onderhandelingsresultaat vergelyk word. In die
laaste hoofstuk word samevattend en evaluerend te werk gegaan ten opsigte van die

aspekte wat in die voorafgaande hoofstukke bespreek is.

In hoofstuk twee van die studie word die teoretiese raamwerk uiteengesit in terme
waarvan die ontleding in verdere hoofstukke geskied. Ten einde vas te stel of daar 'n
verhouding is tussen die verwesenliking van 'n party se standpunte in 'n grondwet
tydens die onderhandelde oorgang na demokrasie en die politieke mag waaroor so 'n
party beskik, word in hierdie hoofstuk gepoog om ‘n wyse te vind waarvolgens die
verwesenliking van die standpunte van politieke partye oor grondwetlike reéls, al dan
nie, bepaal kan word. Ten einde so ‘n wyse te vind, word die wyses beskryf waarop
politieke partye die wense en voorkeure van ondersteuners tot ‘n stel beleidsvoorstelle
saamvoeg. Omrede hierdie ‘n proses is wat normaalweg in gevestigde demokrasieé
plaasvind, blyk dit nie heeltemal vergelykbaar te wees met die situasie in ‘n
oorgangsamelewing waar oor grondwetlike reéls onderhandel word nie. Om hierdie
rede word verskillende style ondersoek waarvolgens persone kan onderhandel, en
word dit van toepassing gemaak in die situasie waar verskillende partye oor die
inhoud van grondwetlike reéls tydens die oorgang na demokrasie onderhandel. Daar
word ook in hierdie verband gepoog om die bestaande teoretiese raamwerk ten
opsigte van verskillende persoonlikheidstyle van onderhandeling te verfyn sodat meer
korrekte afleidings in terme daarvan gemaak kan word. Hierdie raamwerk blyk van
nut te wees, aangesien die verwesenliking van ‘n partystandpunt, al dan nie, met ‘n
bepaalde onderhandelingstyl en -ingesteldheid wat ‘n party gevolg het in verband
gebring kan word. In terme van die onderhandelingsingesteldheid wat geidentifiseer
word, kan dan aangetoon word hoe suksesvol ‘n party tot die bereiking van ‘n
demokratiese ooreenkoms bygedra het. Verder word ook ondersoek hoe ‘n belangrike
rol politieke partye met die onderhandelde oorgang na demokrasie in vergelykende
perspektief vervul.

In hoofstuk drie word standpunte van politieke partye oor kernaspekte van ‘n handves
van menseregte ten opsigte van die onderhandeling van die 1993-Grondwet enersyds,
en die skryf van die 1996-Grondwet andersyds, beskryf en met die relevante
bepalings in die toepaslike onderhandelingsresultaat vergelyk. Die bestudering van ‘n
handves van regte is belangrik omrede bykans alle grondwette sodanige bepalings
bevat, maar ook omrede van die mees diepliggende verskille tussen partye in dié
opsig voorgekom het. Die kernaspekte van ‘n handves van menseregte wat
hoofsaaklik die aard van ‘n handves van menseregte bepaal, het te make met die
balans wat tussen die begrippe vryheid en gelykheid aangetref word, die wyse van
toepassing van menseregte, gelykheid en regstellende aksie, of sosio-ekonomiese
regte ook in die handves ingesluit moet word, en met die regte ten opsigte van
minderhede veral met betrekking tot onderwys en taal. Aangesien die insluiting van
‘n handves van menseregte in ‘n grondwet ingrypende implikasies vir ‘n meganisme
het wat sodanige regte moet afdwing, word partyvoorstelle oor ‘n konstitusionele hof
ook in die hoofstuk beskryf®. Standpunte wat in dié verband beskryf word, het te
make met die vraag of ‘n afsonderlike konstitusionele hof buite die bestaande
regstelsel tot stand moet kom, die wyse van aanstelling van regters vir die hof, en of
regters vanuit die bestaande regbank tot die konstitusionele hof aangestel moet word.

Hoofstuk vier handel oor aspekte van die nasionale wetgewende gesag.
Aangeleenthede waaroor groot verskille tussen partye in dié verband bestaan het, was
die vraag of die parlement uit twee kamers moet bestaan, hoe die tweede kamer
saamgestel moet wees, en die bevoegdhede waaroor so ‘n instelling moet beskik. Die
kiesstelsel wat moes geld vir die verkiesing van lede van die eerste kamer van die
parlement, word ook bespreek. Standpunte van partye oor hierdie aangeleenthede ten
opsigte van elke grondwetskrywende proses, word met die relevante bepalings van die
onderhandelingsresultaat vergelyk en met die teoretiese raamwerk in verband gebring.
‘n Verdere belangrike aangeleentheid was net ten opsigte van onderhandelinge vir die
1993-Grondwet ter sprake, naamlik die instelling wat die “finale” Grondwet moes
skryf en maatreéls wat ten opsigte van die aanneming van sodanige grondwet moes

geld.

# Die Konstitusionele Hof word wel saam met die Handves van Regte in hoofstuk drie hanteer, omrede
dit nie ‘n afsonderlike hoofstuk regverdig nie en logieserwys met die beregting van ‘n Handves van
Regte te make het. In hoofstuk sewe word die twee aspekte egter afsonderlik hanteer, omrede die
verskillende standpunte van ‘n party wat oor ‘n kernaspek verwesenlik is, al dan nie, in dié hoofstuk
bymekaargevoeg word ten einde by ‘n gevolgrekking uit te kom of meer standpunte van ‘n party oor ‘n
kernaspek verwesenlik is as standpunte wat nie verwesenlik is nie. Indien die aspekte van die Handves
van Regte en die Konstitusionele Hof in hoofstuk sewe dus gesamentlik hanteer sou word, sou die
onderhandelingstyl van ‘n party ten opsigte van elk van hierdie kernaspekte nie afsonderlik aangetoon
kon word nie.



21

In hoofstuk vyf word die nasionale uitvoerende gesag bestudeer, omrede een van die
heel belangrikste vrae waarmee in ‘n grondwet gehandel word, te make het met die
vorm en magte van die uitvoerende gesag of kabinet (Venter, 1996:62). Bykomend
hiertoe, was die samestelling en funksionering van die uitvoerende gesag ‘n kernaspek
tydens die oorgangsproses na demokrasie, hoofsaaklik omrede dit sou wys hoe gou
die destydse regering vir ‘n nuwe demokratiese regering plek moes maak, en of die ou
maghebbers nog ‘n magsposisie ingevolge ‘n nuwe demokratiese bedeling sou geniet.
Partystandpunte oor hierdie aangeleenthede word ten opsigte van elke
grondwetskrywende proses beskryf en met die onderhandelingsresultate van die 1993-
en 1996-Grondwette vergelyk, terwyl dit ook met die teoretiese raamwerk in verband
gebring word.

‘n Verdere kardinale aspek ten opsigte waarvan kernverskille tussen die partye met
die 1993- en 1996 grondwetskrywende prosesse bestaan het, was ten opsigte van die
aard van ‘n bedeling op tweede regeringsvlak. Aangesien partyvoorstelle in hierdie
opsig volgens Humphries et al. (1994:148) ook gedui het op die staatsvorm wat die
partye in die onderhandelingsresultaat verwesenlik wou sien, is dit ‘n verdere rede om
dit te bestudeer. Omrede gepoog word om ‘n volledige beeld van die standpunte
aangaande ‘n bedeling op tweede regeringsvlak te verkry, word aspekte beskryf ten
opsigte van die verdeling van wetgewende en uitvoerende bevoegdhede tussen die
eerste en tweede regeringsvlakke, die aantal en aard van provinsiale bevoegdhede,
omstandighede waaronder nasionale wetgewing voorrang bo provinsiale wetgewing
geniet, en provinsiale finansiéle en belastingbevoegdhede. Vanuit hierdie gegewens
word ‘n afleiding gemaak ten opsigte van die tipe staatsvorm wat politicke partye
gesteun het, asook die tipe staatsvorm waaraan elke grondwetlike resultaat beslag gee.

In elk van hoofstukke drie, vier, vyf en ses word van die histories-beskrywende
benadering gebruik gemaak, deurdat op ‘n gegewe tydsperiode in die verlede gefokus
word en op ‘n volgorde van geselekteerde gebeure binne die tydsperiode. Die
genetiese of historiese variasie van die historiese benadering word in dié opsig
toegepas. Nie net ‘n historiese relaas van gebeure en feite word verskaf nie, maar
interpretasies word daaraan gegee en moontlike neigings of tendense wat nagespeur
word, word aangetoon.

In hoofstuk sewe word aan die hand van die teoretiese raamwerk, en die
partystandpunte wat in die hoofstukke beskryf en met die onderhandelingsresultate
vergelyk is, tot 'n evaluerende gevolgtrekking gekom aangaande die geldigheid al dan

(S8BT B4l
biszias7,

nie van die hipoteses soos in hoofstuk 1 gestel. Die gevolgtrekking dui die oorhoofse
onderhandelingsingesteldheid aan wat ‘n party ten opsigte van elke grondwet-
skrywende proses gevolg het. Die bepaalde onderhandelingsingesteldheid, naamlik
handhawend of samewerkend, dui daarop of ‘n party die verwesenliking van
standpunte of die bevordering van die onderhandelingsverhouding met ander partye as
van die grootste belang beskou het. Die gevolgtrekking sal ook aantoon of ‘n party
daarin kon slaag om aanvanklike standpunte en die oorhoofse beleidsdoelwit van ‘n
party vollediger op die langer termyn (in die “finale” Grondwet) te verwesenlik, as
wat op die kort termyn (in die “Oorgangsgrondwet”) bewerkstellig is. Aan die hand
van die gevolgtrekking oor hoe suksesvol ‘n party met die onderhandelde oorgang
onderhandel het, sal onder andere aangedui word wat moontlik van sodanige party in
die toekoms te wagte kan wees, byvoorbeeld ten opsigte van die hoeveelheid steun

wat dit van kiesers kan ontvang.
1.8  Die onderneem van verdere navorsing

Heelwat polemiek is aan die begin van 1997 in veral die Afrikaanstalige pers gevoer
oor sogenaamde “wigte en teenwigte” wat deur NP-politici aan die begin van die
onderhandelingsproses beloof is, en wat aan minderhede voldoende beskerming sou
bied ten opsigte van taal, kultuur en onderwysaangeleenthede. Aan die einde van die
grondwetskrywende proses het dit volgens baie persone voorgekom asof onvoldoende
taal-, kulturele en onderwysregte in die 1996-Grondwet vir Afrikaanssprekendes
vervat is. Hierdie studie fokus wel in algemene verband op die verwesenliking van
hierdie aspekte as deel van kernaspekte wat die aard van ‘n handves van regte
aantoon. Hierdie algemene hantering van minderheidsregte pas in by die wyse
waarvolgens aangeleenthede in die res van die studie bestudeer word, naamlik vanuit
‘n oorhoofse of makrovertrekpunt, soos die aard van ‘n handves van menseregte, die
aard van die wetgewende en uitvoerende gesag, en die aard van ‘n bedeling op tweede
regeringsvlak en die staatsvorm. Daar kan gevolglik nie in hierdie studie in groot
besonderhede ingegaan word op minderheidsregte en verwante aangeleenthede soos
spesiale strukture vir minderheidsakkommodering nie, terwyl ‘n aspek soos die
belange van tradisionele gemeenskappe wat ook in die Grondwet voorkom,
byvoorbeeld ook nie aandag ontvang nie.

Aangesien daar dus heelwat oor die aspek van minderheidsregte vir
Afrikaanssprekendes gedebatteer en geskryf is, byvoorbeeld deur Hermann Giliomee
in Rapport (19 Oktober 1997), is dit waarskynlik gepas dat ‘n wetenskaplike studie op
nagraadse vlak gedoen word oor die inhoudelike van gemelde regte in die

grondwetlike onderhandelingsresultate teenoor die aanvanklike standpunte en
beleidsdoelwitte van partye beoordeel.

Die studie lei 0ok tot sekere vrae wat verdere ondersoek en nadenke verg. ‘n Eerste
pertinente vraag wat na vore kom, is in hoe ‘n mate die dinamiek aan ‘n
onderhandelingsproses verbonde wat tot die ontwikkeling of wysiging van
aanvanklike partystandpunte kan lei, in ag geneem is by die maak van
gevolgtrekkings in die studie. In hierdie verband word spesifiek verwys na die
wysiging en ontwikkeling van standpunte wat partye aanvanklik of oorspronklik voor
of met die aanvang van onderhandelinge ingeneem het. Dit is ‘n geldige vraag,
aangesien die metodiek waarvolgens die onderhandelingstyl wat ‘n party met die
onderhandeling van ‘n aspek gevolg het, in die studie bepaal word deur ‘n
aanvanklike beleidstandpunt van ‘n party met die uitkoms in die onderhandelings-
resultaat te vergelyk. Dit is dus bloot ‘n kliniese vergelyking wat byvoorbeeld
aantoon dat ‘n party waarskynlik 'n akkommoderende onderhandelingstyl jeens ander
partye gevolg het indien sy standpunt nié in die Grondwet geakkommodeer is nie,
maar die standpunt of standpunte van (‘n) ander party/e wel verwesenlik is. Indien
die standpunt van ‘n party wel verwesenlik is, maar die standpunt of standpunte van
‘n ander party/e nie verwesenlik is nie, is dit 'n aanduiding dat so ‘n party ‘n
dwingende of kompeterende onderhandelingstyl gevolg het. Die vraag kan wel gevra
word of sodanige bevindings noodwendig of in alle gevalle korrek is. Wat
byvoorbeeld van die moontlikheid dat ‘n party geen ander keuse gehad het as om die
onderhandelingsresultaat te aanvaar ten spyte daarvan dat sy aanvanklike standpunt
nie daarin weerspieél word nie? ‘n Verdere moontlikheid is dat so ‘n party uit eie
oorweging kon besluit het om sy standpunt te wysig (moontlik vanweé die een of
ander strategiese oorweging wat tot sy voordeel kan wees), en dan het so ‘n party tog
nie ‘n akkommoderende onderhandelingstyl jeens ander partystandpunte gevolg nie.

Voorsorg word wel in die studie getref om gemelde vrae onder die loep te neem,
byvoorbeeld deurdat slegs aangevoer word dat ‘n party ‘n akkommoderende
onderhandelingstyl gevolg het indien sy standpunt nié in die onderhandelingsresultaat
weerspieél word nie, maar die standpunt of standpunte van (‘n) ander party of partye
wel. Boonop moes so ‘n party die onderhandelingsresultaat aanvaar en goedgekeur
het, ten spyte daarvan dat sy standpunt of standpunte nie daarin geakkommodeer is
nie. Net so word ook gepoog om inligting wat in die enkele publikasies aangaande
die wysiging en ontwikkeling van partystandpunte gedurende die onderhandelings-
proses verskyn het, deeglik in die studie in berekening te bring.

Die feit bly wel staan dat ‘n studie van hierdie aard meer van die interne dinamiek ten
opsigte van die ontwikkeling van partystandpunte en die onderlinge bedingingskuiwe
van partye kan weerspieél. Die probleem waarvoor die skrywer in hierdie verband te
staan gekom het, is dat hierdie standpuntwysigings of interne dinamiek van die proses
nie aan iemand bekend is nie, behalwe aan dié persone wat direk by sodanige
onderhandelings betrokke was. Daar het wel enkele publikasies verskyn van persone
wat eerstehands met die onderhandelinge gemoeid was, maar sodanige publikasies is
6f vanuit ‘n bepaalde politicke vertrekpunt geskryf, Of verskaf 'n chronologiese
ontwikkeling van die belangrikste aspekte in die onderhandelingsproses. Dit bied dus
nie 'n wetenskaplike ontleding van die verwesenliking van partystandpunte gedurende
die onderhandelingsproses in geheel beskou nie. In hierdie verband kan die
outobiografie van De Klerk (1998) en die publikasie van Ebrahim (1998) gemeld
word. Die enigste wyse hoe ‘n studie dus onderneem kan word waar die interne
dinamiek van die onderhandelingsproses in ‘n groter mate verreken word, is dat
onderhoude met al die betrokke politieke rolspelers gevoer word om die interne
dinamiek en ontwikkelinge te probeer vasstel, en in ‘n groter mate te verreken. Dit is
gevolglik ‘n aspek wat in ‘n verdere studie onderneem kan word.

'n Tweede vraag het te make met die strategie wat deur verskillende partye gedurende
die onderhandelingsproses toegepas is. Daar word met hierdie aspek in die studie
gehandel deur vas te stel of 'n aanvanklike beleidstandpunt wat voor die hele
onderhandelingsproses ingeneem is, in 'n groter mate in die "finale" Grondwet
verwesenlik is as in die "Oorgangsgrondwet". Indien ‘n standpunt wel op die langer
termyn verwesenlik is terwyl dit nie op die kort termyn verwesenlik kon word nie,
word aangevoer dat so 'n party waarskynlik daarin geslaag het om strategiesgewys
suksesvol te onderhandel. Onderhandelingsteorie toon aan dat partye verskillende
strategieé gedurende onderhandelinge kan toepas, byvoorbeeld deur onderhandelinge
te begindig, krisisse tydens onderhandelinge te skep, of deur voortgesette
onderhandeling te voer. Verdere aspekte in dié verband is manipulasie, die rol wat
tyd of spertye kan speel, die uitoefening van dwang, bedreigings en bluf
(Nieuwmeijer, 1988:94). 'n Relevante vraag is gevolglik watter van sodanige
tegnieke en strategieé gedurende onderhandelinge deur die onderskeie partye toegepas
is, en hoe suksesvol sodanige toepassing was.

‘n Verdere aangeleentheid het met die rol van politieke partye in oorgangsamelewings
te make. ‘n Relevant vraag in dié verband is waarom politicke partye in sekere
samelewings ‘n belangrike rol tydens die oorgang speel terwyl dit nie die geval in
ander oorgangsamelewings is nie. Waar hierdie studie die rol van politieke partye in

die onderhandelde oorgang in Suid-Afrika aantoon, en dus by een van hierdie twee
standpunte aansluit, kan ‘n verdere studie ander voorbeelde van die onderhandelde
oorgang ontleed. So kan aangetoon word of politicke partye ‘n belangrike rol in
sodanige oorgangsamelewings gespeel het al dan nie, en wat die redes daarvoor was.

HOOFSTUK TWEE

DIE VERWESENLIKING VAN PARTYSTANDPUNTE OOR GRONDWET-
LIKE ASPEKTE MET DIE ONDERHANDELDE OORGANG NA
DEMOKRASIE

2.1 INLEIDING

Daar word, onder andere, in hierdie hoofstuk gepoog om ‘n wyse te vind waarvolgens
die verwesenliking van die standpunte van politieke partye oor grondwetlike aspekte
bepaal kan word. Dit word gedoen om vas te stel of daar 'n verhouding is tussen die
verwesenliking van 'n party se standpunte in 'n grondwet tydens die onderhandelde
oorgang na demokrasie en die politicke mag waaroor 'n party teenoor ander partye
beskik. In die soeke na gemelde wyse word die funksie van politieke partye in ‘n
demokrasie aanvanklik beskryf, naamlik om die wense van ondersteuners tot
partybeleid saam te voeg. Dit is omrede dié¢ funksie klaarblyklik met die funksie van
politieke partye tydens die oorgang na demokrasie ooreenstem, naamlik om oor die
inhoud van grondwetlike reéls ooreenkoms te bereik. In hierdie verband word twee
style beskryf waarvolgens partye belange kan saamvoeg, sowel as die wyse waarop ‘n
bepaalde styl van belangesamevoeging geidentifiseer kan word.

Politicke partye se rol in 'n oorgangsamelewing word ook ten opsigte van die
onderhandeling van grondwetlike reéls ondersoek. Aangesien dit voorkom asof hul in
dié verband ‘n aktiewe rol kan speel, word vasgestel of verskillende
onderhandelingstyle van meer direkte relevansie is as die style van
belangesamevoeging van politicke partye om die verwesenliking van partystandpunte
tydens die onderhandelde oorgang na demokrasie te beoordeel’. Die bydrae wat ‘n
bepaalde onderhandelingstyl van ‘n party lewer tot die bereiking van ‘n ooreenkoms,
enersyds, en die bevordering van die belange van ondersteuners van die party,
andersyds, word ook ondersoek. ‘n Belangrike aspek wat ook bespreek word, is
watter kombinasie van onderhandelingstyle tot die bereiking van ‘n grondwetlike
ooreenkoms tydens die onderhandelde oorgang bydra, terwyl dit ook nie
ondersteuners van partye sal vervreem nie. Dit word bespreek of die identifisering
van ‘n oorhoofse onderhandelingsingesteldheid wat beide hierdie aspekte bevorder
nie dui op die sukses waarmee ‘n party onderhandel het nie.

® Vergelyk die hipoteses by item 1.3(a) in hoofstuk een ten opsigte van die verwesenliking van die
standpunte van partye in die 1993- en 1996-Grondwette, al dan nie. Waar hierdie hipoteses in hoofstuk
een handel oor die verwesenliking van die standpunte van elk van die drie belangrikste partye in die
relevante Grondwet, al dan nie, word in groter besonderhede in hierdie hoofstuk ingegaan aangaande
die verwesenliking van partystandpunte in ‘n grondwet tydens die onderhandelde oorgang, al dan nie.

Die moontlikheid word ook in berekening gebring dat die navolging van ‘n bepaalde
onderhandelingstyl deel van ‘n strategie kan wees ten einde standpunte oor sekere
grondwetlike aspekte te verwesenlik, terwyl toegewend ten opsigte van die
verwesenliking van ander aspekte opgetree word. ‘n Bepaalde onderhandelingstyl
kan gevolglik toegepas word ten opsigte van aspekte waarvan die verwesenliking as
van groot belang beskou word, terwyl ‘n verskillende onderhandelingstyl gevolg kan
word ten opsigte van aspekte wat nie as van so ‘n groot belang beskou word nie. Ook
word vasgestel of ‘n onderhandelingstyl toegepas kan word om toegewend ten opsigte
van eie standpunte te onderhandel, ten einde dieselfde standpunte by ‘n volgende
geleentheid op die langer termyn tot ‘n groter mate te verwesenlik'’.

Partye sal voorstelle formuleer oor daardie aspekte wat algemeen in grondwette
aangetref word wanneer oor grondwetlike reéls tydens die onderhandelde oorgang na
demokrasie onderhandel word. Kernaspekte wat met die bedinging van nuwe re€ls
vir die politieke samelewing ter sprake kan kom, is die regte en vryhede wat in ‘n
menseregte-handves ingesluit kan word, meganismes vir die beregting van
menseregte, die rol en samestelling van die wetgewende sowel as die uitvoerende
gesag, en die aard van ‘n bedeling op tweede regeringsvlak en die staatsvorm.
Politicke partye sal oor hierdie aspekte tydens die onderhandelde oorgang na
demokrasie partyvoorstelle formuleer indien hulle wil hé dat dit by die formulering
van reéls in aanmerking geneem moet word. Die bespreking van gemelde aspekte is
dus belangrik, omrede dit in aanmerking geneem moet word by die bepaling van
onderhandelingstyle van politicke partye met die onderhandelde oorgang na
demokrasie.

Die rol van groepe in die politieke stelsel wat as grondslag vir die bepaling van
onderhandelingstyle van partybeleid dien, word vervolgens beskryf.

2.2 DIE ROL VAN GROEPE IN DIE POLITIEKE STELSEL

Ten einde die rol en funksie van groepe in die funksionering van die politieke stelsel
te beskryf, is dit nodig dat eers vasgestel word wat met ‘n groep bedoel word en of

daar verskillende tipes groepe voorkom.

10 Vergelyk in hierdie verband die hipoteses by item 1.3(b) in hoofstuk een.

2.2.1 Die groepskonsep

Die rol wat groepe in die politicke proses vervul, is veral deur outeurs soos Bentley
(1949), Latham (1952) en Key (1952) aangetoon. Bentley (1949:222) en Latham
(1952:376) het byvoorbeeld aangevoer dat groepe ‘n belangrike rol in die politicke
stelsel vervul deurdat die waardes wat individue najaag, net werklik deur groepe
gerealiseer kan word. Indien die politick dus bestudeer moet word, moet ondersoek
ingestel word na die voorkoms en kenmerke van groepe in ‘n politieke stelsel.
Bentley (1949:211) wys ook daarop dat die lede van ‘n groep ‘n gesamentlike doel of
belang nastreef waartoe hul verbind is.

Die groepbenadering is op die voorveronderstelling gebaseer dat ‘n groep, eerder as
die individu, die basiese eenheid van politicke aktiwiteit is. Die rede hiervoor is dat
individue in die politiek in groepe optree en hul gedrag deur groepstrukture, norme en
doelwitte beinvloed word (Roberts & Edwards, 1991:58).

Groepe vervul ‘n baie belangrike rol in die werking van die politieke stelsel. Waar ‘n
politieke stelsel uit daardie interaksies bestaan waardeur waardes gesaghebbend in ‘n
samelewing toegeken word (Easton, 1965:21), gee groepe uitdrukking aan eise tot die
politieke stelsel sodat die regering so behoort te handel dat aan sekere van hierdie eise

gehoor gegee word (Easton, 1965:80).

Easton (1965:88) voer aan dat individue of groepe “hekwagters” in die politicke
stelsel is deurdat individue of groepe, onder andere, eise tot die stelsel inisieer deur
sodanige eise bekend te stel. Wanneer ‘n eis deur die politieke stelsel beweeg, het die
stelsel ook by ‘n punt die geleentheid om ‘n eis se eindbestemming te bepaal. ‘n
Groot gedeelte van hierdie aktiwiteit word uitgevoer deur diegene wat goed
gedefinieerde politieke rolle beklee, soos meningsvormers, politici of administrateurs,
of deur organisasies soos belangegroepe, wetgewers, politicke partye of die pers
(Easton, 1965:95). Waar groepe dus ‘n belangrike rol in hierdie opsig vervul, kan

verskillende tipes groepe aangetref word.

Key (1952:23) meen dat politicke partye en belangegroepe die hoof formele
meganismes vir die uitdrukking van groepsbelange in die samelewing is. Ranney
(1975:231) en Finer (1958:3) beskryf die belangrikste groepe wat in die politicke
stelsel betrokke is as belangegroepe, drukgroepe, wandelganggroepe en politicke
partye. Wootton (1970:1) dui aan dat die woord “belangegroep” deel van ‘n
samevoeging van terme is wat drukgroep en wandelganggroep insluit. Die onderskeid

tussen belangegroepe en politicke partye is na die mening van Moodie & Studdert-
Kennedy (1970:60-61) dat eersgenoemde nie poog om die formele regeringsmag te
bekom nie, terwyl politieke partye dit ten doel het om as regering aan bewind te kom.
Abcarian & Masannat (1970:132) en Duverger (1972:1-2) stem hiermee saam en toon
aan dat dit nie die politicke doelwit van belange- of drukgroepe is om regeringsmag te
bekom nie, maar om druk of invloed op diegene uit te oefen wat beleidsbesluite neem,
om sodoende die daarstelling van gunstige openbare beleidsrigtings te fasiliteer.
Laasgenoemde outeurs dui ook aan dat politieke partye hul steun vanuit ‘n breé basis
verkry, terwyl belangegroepe ‘n beperkte aantal persone met ‘n spesifieke of private

belang verteenwoordig.

Die belangrike funksie van belangegroepe om inligting aangaande menings en
belange van lede aan die regering te kommunikeer, is nie net negatief of in die vorm
van eise nie. Inligting kan ook in die vorm van ondersteuning en advies aan die
politieke besluitnemers oorgedra word, in welke geval sulke groepe nie net druk op
die regering plaas nie, maar inderwaarheid op ‘n positiewe manier probeer beinvloed.
Sodanige groepe kan dan beinvloedingsgroepe genoem word.  Belangegroepe
kommunikeer ook nie net eise en ondersteunings aan die regering nie, maar dra ook
inligting en interpretasie aan lede van die belangegroep self oor, wat op sigself ‘n
belangrike funksie is (Almond & Coleman, 1960:16).

‘n Politieke stelsel word gevolglik gekenmerk deur ‘n komplekse interaksie tussen die
regering en verskillende tipes groepe. Die politieke party is ‘n bepaalde of spesifieke
tipe politicke groep wat saam met ander groepe bepaalde funksies in die politieke

stelsel vervul.

23 DIE ROL EN FUNKSIE VAN POLITIEKE PARTYE IN DIE
POLITIEKE STELSEL

Om ‘n politieke party se volledige rol en funksie te bepaal, moet die konsep politieke
party gedefinieer word ten einde eienskappe en funksies van politicke partye aan te

toon.
2.3.1 Die betekenis en funksie van politicke partye
Roberts en Edwards (1991:93) definieer ‘n politieke party as ‘n georganiseerde groep

wat uit lede bestaan wat ‘n gesamentlike stel waardes en beleidsrigtings ondersteun en
wat as fundamentele doelstelling die bereiking van politiecke mag en regeringsmag

het, ten einde gemelde beleidsrigtings te implementeer. ‘n Party streef na mag deur
grondwetlike metodes, veral deur openbare verkiesings te beveg. Politieke partye in
eenpartystelsels verwerp hierdie medediging om politicke mag tussen meer as een
politieke party in verkiesings. In ‘n enkelpartystelsel soos in die voormalige Unie van
Sosialistiese Sowjet Republieke (USSR), het opposisie nie buite die party bestaan nie.
Die werklike opposisie is binne die party gevind, deurdat lede die partyleierskap en
regering by partyvergaderings kon kritiseer, met wisselende mate van vryheid
(Durverger, 1972:413).

Apter (1965:181-182) voeg twee kenmerke by hierdie definisie by. In die eerste plek
word aangetoon dat dit ‘n primére funksie van partye is om openbare opinie te
organiseer, houdings te toets en dit aan regeringsamptenare en leiers oor te dra sodat
die publiek en regering in noue ooreenstemming is. ‘n Tweede belangrike kenmerk
van politicke partye is dat hulle ‘n grondwetlike raamwerk of ‘n politieke regime

benodig wat hul reg erken om te funksioneer.

Uit bogenoemde definisies blyk die belangrikste eienskappe van partye die volgende

te wees:

e ‘n party bestaan uit ‘n georganiseerde groep mense of dit beskik oor ‘n formele
organisasie;

o die lede van ‘n party steun ‘n gesamentlike stel waardes en beleidsrigtings;

e die hoofdoelstelling van ‘n party is die bereiking van politieke of regeringsmag
om regeringsbeleid te beheer of te beinvloed, in koalisie of verkiesingskompetisie
met ander partye;

e daar word gepoog om regeringsmag te bekom deur deelname aan verkiesings;

e politieke partye dien as ‘n tussenganger of kommunikasiekanaal tussen die
publiek (of die openbare mening) en regeringslede en amptenare deurdat belange
en eise saamgevoeg en oorgedra word sodat die publiek en regering in noue
voeling met mekaar is; en

e partye is afhanklik van ‘n grondwetlike raamwerk of regering wat hul legitieme
reg erken om te funksioneer en hul doelstellings te bevorder.

Die belangrikste funksies wat politieke partye ten opsigte van die werking van die
politieke stelsel verrig, is die van belange-artikulasie of oordrag sowel as die
samevoeging van eise en belange van lede van die bevolking in ‘n partybeleid.
Hierdie funksies is belangrik vir die effektiewe en optimale funksionering van die
politieke stelsel, omrede dit die wyse is hoe ‘n regering van die wense en belange van

onderdane ingelig word en kans gebied word om daarop te reageer, of dit te
verwerklik. Almond en Powell (1966:117) dui in hierdie verband aan dat alle
politicke stelsels swaar steun op die politieke party, byvoorbeeld veral indien ‘n
demokratiese owerheidsvorm bestaan, as ‘n kanaal om eise en belange van lede van
die bevolking in beleidsvoorstelle saam te voeg en te artikuleer of oor te dra.
Belange-artikulasie is die proses waardeur ‘n politieke party die regering bewus maak
van die belange en behoeftes van die onderdane. Belange-aggregasie of samevoeging
kan beskryf word as die proses waardeur ‘n politieke party die klagtes en eise van
ondersteuners en belangegroepe ontvang en dit verwerk tot ‘n stel beleidsvoorstelle
(Almond & Powell, 1966:98).

‘n Verdere funksie wat in ‘n mate met die belangesamevoegings- en oordragsfunksies
verband hou, word deur Ball (1983:77-79) beskryf as die funksie om bestendigheid of
stabiliteit in die politieke stelsel teweeg te bring deur verskeie kieservoorkeure en
verwagtinge te verenig en te vereenvoudig. Politieke partye neig in hierdie verband
om die hoogste gemene deler te bepaal, seksionele belange bymekaar te bring,
geografiese afstande te oorkom en te help dat regeringstrukture saamwerk. Hierdie
“brugbou”-funksie van politieke partye is ‘n belangrike faktor in politieke stabiliteit.
Politieke partye skep dus op so ‘n wyse orde uit die chaos in hul soeke na politieke
mag. Hulle poog om die belange wat hul verteenwoordig te verbreed, en harmoniseer
hierdie belange met mekaar.

Apter (1984:241) meen dat politiecke partye nie altyd daarin slaag om ‘n
bestendigheidsfunksie te vervul nie. Diep gesetelde gevoelens en minderheidsienings
is baiemaal te uiteenlopend vir hul voortgesette oordrag aan regerings in mediérende
pakette. Indien sommige van sodanige gevoelens en sienings boonop deur groot
gedeeltes van die publiek gedeel word, kan partye onvoldoende voertuie vir hul
oordrag aan die regering wees. Buite-institusionele protes en sporadiese geweld, wat
sodanige protes dikwels vergesel, kan dan wel belangrike wyses wees waarop hierdie

aangeleenthede onder ‘n regering se aandag gebring word.

Duverger (1976:xxxvi) toon 'n verdere aspek aan wat ook verband hou met die rol en
funksie van politieke partye. Hy argumenteer dat 'n party se funksionering deur die
oorsprong daarvan beinvloed word. In dié opsig kan partye geidentifiseer word wat
hul oorsprong buite die parlement het, en partye wat hul ontstaan binne die
parlementére opset het. Partye van 'n buite-parlementére oorsprong vertoon ‘n baie
groter onafhanklikheid as die partye wat binne ’'n parlementére omgewing ontstaan
het. Vir partye van ‘n binne-parlementére oorsprong is die wen van setels in politieke

vergaderings die essensie van hul bestaan. Vir partye van ‘n buite-parlementére
oorsprong is verkiesings en die parlementére stryd wel baie belangrik, maar dit is net
een van die wyses, tussen andere, wat dit gebruik om politicke doelwitte te
verwesenlik. Die gevolg is dat partye van 'n buite-parlementére oorsprong nooit
dieselfde waarde aan die parlementére proses toeken as partye van die eerste tipe nie.
Die ontwikkeling van partye van ‘n buite-parlementére oorsprong bevat daarom ‘n
sekere onafhanklikheid (dikwels onbewustelik en onderdruk) ten opsigte van

parlementére bedrywighede en verkiesings.

Die funksie van belangesamevoeging of beleidbepaling van politieke partye is veral
van belang omrede dit die fokus van verdere ondersoek in hierdie hoofstuk is. Die
bepaalde styl van belangesamevoeging van ‘n politieke party kan soos hierbo
aangetoon ‘n kardinale aspek wees om te help om tot ontwikkeling en stabiliteit in ‘n
politieke stelsel by te dra. Die wyses of style waarvolgens politieke partye belange en
eise in partybeleid saamvoeg, sowel as die wyse waarop ‘n bepaalde styl bepaal kan

word, word vervolgens bestudeer.

2.3.2 Style van belangesamevoeging van politicke partye en die wyse van

vasstelling van sodanige style.

Afgesien daarvan dat partye volgens Lawson (1993:278) geklassifiseer kan word
volgens lidmaatskap, organisatoriese en leierskapveranderlikes en die aard van interne
magsverhoudinge onder leiers en volgelinge, kan ‘n klassifikasie van partye ook
geskied aan die hand van die wyse waarop samelewingsbelang saamgevoeg of
beleidsvoorstelle geformuleer word.

‘n Klassifikasie volgens ‘n kombinasie van beleids- en lidmaatskapaspekte kan in
hierdie verband getref word deur na massa- en kaderpartye te verwys (Duverger,
1976:63-64). Die werwing van lede is vir die massaparty ‘n baie belangrike
aktiwiteit, byvoorbeeld vir die Duitse Sosiaal Demokratiese Party. Anders as die vae
ideologiese uitsprake van kaderpartye, hang massa-gebaseerde partye in die algemeen
sosialistiese ideologieé aan. Daar word van partylede verwag om aan die party te
behoort: om lidmaatskapkaarte te dra, gereeld lidmaatskapfooie te betaal en die
besluite van partyleiers uit te voer. Om die individuele verbintenis tot die party te
versterk, poog massa-gebaseerde partye om alle aspekte van die individu se lewe
binne partystrukture te integreer. Die sosialisering en versterking van partybeginsels
en beleidsrigtings is aaneenlopend. Omrede partylede rondom ‘n goed gedefinieerde
stel ideologiese doelwitte gedissiplineer en geintegreer kan word, neig massapartye

om baie meer samehorig as kaderpartye te wees. Hulle lede word makliker as die lede
van kaderpartye gemobiliseer, terwyl die toewyding van die lede ook groter is.
Vanweé hulle ywer om nuwe lede te werf en by die party te integreer, is massapartye
geneig om baie groter as kaderpartye te wees, ten minste ten opsigte van
identifiseerbare kaartdraende lede (Palmer & Thompson, 1978, 230).

Waar die massaparty op getalle en ideologiese beleidsrigtings staatmaak, maak die
kaderparty op die invloed van beroemdes in die samelewing staat en sodanige persone
word op ‘n selektiewe wyse gekies. Voorbeelde van partye wat tot hierdie kategorie
behoort, is die Franse Radikale Sosialistiese Party, partye in die Verenigde State van
Amerika (VSA) en die meerderheid Europese gematigde en konserwatiewe partye.
Sodanige invloedryke persone se verbintenisse moet ‘n hulp vir die kandidaat wees en
aan sodanige persoon steun besorg. Kundiges is ook betrokke wat weet hoe om die
kiesers te hanteer en ‘n veldtog te organiseer. Gegoede persone word ook betrek om
verkiesings te finansier. Waar getalle en ideologiese beleidsrigtings by die
massaparty belangrik is, is prestige, vaardigheid en rykdom by die kaderparty
belangrik. Daar word gevolglik nie aktief lede gewerf wat ledegeld moet betaal nie.
Lojaliteit aan die kaderparty is ‘n algehele persoonlike aksie en word streng deur
individuele kwaliteite bepaal. Dit is ‘n handeling wat net tot enkeles beperk is en dit
is op rigiede en eksklusiewe seleksie gebaseer (Duverger, 1976:64). Mahler
(1995:148) wys daarop dat kaderpartye in die algemeen met ‘n koukus-
georganiseerde tipe party ooreenstem wat gedesentraliseerd is, terwyl massapartye
neig om ooreen te stem met partye wat meer sentraal georganiseerd en samehorig is.

‘n Onderskeid kan ook getref word tussen ‘n sendeling- (of prediker-) tipe party in
welke geval ideologie ‘n belangrike rol speel, en die makelaar- of pragmatiese tipe
party (Ranney, 1975:208-210). Die lede van die sendeling-tipe party ondersteun ‘n
spesifieke ideologie, soos die Sosialistiese Arbeidersparty van die VSA. Tydens
verkiesingsveldtogte poog hierdie party nie soseer om stemme te werf nie, maar
eerder “bekeerlinge” tot die ideologie. Nieteenstaande die feit dat die meerderheid
kiesers moontlik nie die ideologie wil ondersteun nie, sal die inhoud daarvan nie
gewysig word om dit meer populér te maak nie. Daar word in so ‘n geval geredeneer
dat die kiesers sal moet verander, maar dat die inhoud van die ideologie nie gewysig
kan word nie. Die party se strategie om mag te wen is, indien nodig, daarop gebaseer
dat die massa gaandeweg oor dekades tot die ideologie oorreed of “bekeer” moet
word (Ranney, 1975:208-209).

Die makelaar-tipe party, soos die Demokratiese en die Republikeinse Partye van die
VSA, poog om uit vind wat elke belangegroep wil hé en formuleer dan ‘n tipe beleid
wat die grootste steun onder ‘n maksimum aantal groepe sal trek. So ‘n party se
sukses word dus nie gemeet aan die ideologiese konsekwentheid van sy beleid, leiers
en ondersteuners nie, maar aan die aantal verkiesings wat gewen word. Sodanige
partye is dus makelaars tussen die konflikterende eise van belangegroepe.

Almond en Coleman (1960:43-44) onderskei ook drie verdere tipes partye aan die
hand van die wyse van samevoeging of formulering van partybeleid, naamlik:

e die pragmaties-bedingende party;
e die absolute waarde-georiénteerde of ideologiese party; en
e die partikularistiese of tradisionele party.

Die pragmaties-bedingende tipe party is multi-waarde georiénteerd en die
samevoegingspotensiaal daarvan is relatief hoog. Dit is bevoeg om veralgemenende
en aanpasbare programme daar te stel wat daarop gerig is om die maksimum belange-
ondersteuning te trek. Partye soos hierdie kan baie of min lede hé, en daarom kan
sodanige partye in sommige Latyns-Amerikaanse state net tydens ‘n verkiesing te
voorskyn kom, terwyl dit net ‘n klein groepie ondersteuners het. Sartori (1976:225)
meen dat die pragmatiese party meer tot natuurlike ontwikkeling gene¢ is en dat dit
nie 'n doel georiénteerde party is wat op die bereiking van die ideale staat van die
mensdom gerig is nie. In die pragmatiese party is daar ook minder dwang en daarom
is die subgroep outonomie groter as by die ideologiese party.

Die ideologiese party daarenteen, is geheel en al waarde-georiénteerd en is gewoonlik
revolusionér, reaksionér of daarop gerig om nasionale onafhanklikheid of mag te
bekom. Die Fascistiese en Nazi-weergawes van hierdie tipe party het gemelde
ideologiese aspekte in hul doelstellings gekombineer. In hul vroeére manifestasie is
ideologiese partye veral vir vervreemdes of kulturele afwykendes in die samelewing
aantreklik. Hierdie partye bestaan gewoonlik uit klein groepe intellektuele en
agitators, en het dus ‘n klein ledetal. In sy volwasse vorm penetreer sodanige party
diep in die samelewing in en vervang bykans alle ander sosiale strukture. Wanneer
sodanige tipe party veilig gevestig is, is dit vanweé gemelde redes moelik om dit
sonder geweld te verwyder (Almond en Coleman, 1960:43-44). Sartori (1976:225)
toon ook aan dat hoe meer ideologies 'n party is hoe meer is dit geneig tot 'n
voorskriftelike ontwikkeling wat deur 'n toekomstige ideaal gedikteer word. Hoe

groter die ideologiese gerigtheid van 'n party hoe groter ook is die eenheid binne so 'n
party.

Die partikularistiese party is beperk in sy aggregeringspotensiaal, deurdat dit geheel
en al geidentifiseer word met die belange van ‘n spesifieke etniese of godsdienstige
groep. Die partikularistiese party is meer van ‘n belange-artikuleerder en belange-
mobiliseerder as ‘n aggregator of samevoeger van beleid. In hierdie sin funksioneer
dit soos ‘n belangegroep, alhoewel dit kandidate in verkiesings daarstel sowel as
beleidsrigtings propageer. Ontwikkeling na ‘n moderne politieke stelsel behoort die
partikularistiese party tot ‘n samewerkende belangegroep te reduseer (Almond en
Coleman, 1960:43-44).

Apter (1965:206-212) het nagenoeg in ooreenstemming met bogenoemde, die
volgende klassifikasie geidentifiseer ten opsigte van die wyse waarop kieservoorkeure
deur partye in ontwikkelende samelewings in beleid saamgevoeg word:

e partye van verteenwoordiging of versoening; en
® partye van solidariteit.

Apter (1965:206) toon aan dat partye van verteenwoordiging funksioneer om
versoening te bewerkstellig en dat hulle oor ‘n hoogs geinstitusionaliseerde
leierskapsrol beskik. Hierdie partye ontstaan uit politieke koalisies en die steunbasis
word verbreed om soveel moontlik belange- en vrywillige groepe in te sluit, soos
vakbonde en vroue-organisasies (soos in die geval van die Arbeidersparty in
Brittanje). Hierdie organisasies word aansienlike vryheid en outonomie toegelaat en
hul hooffunksie is om ‘n redelike groot kiesersteun tydens verkiesings te verseker.
Bykomend hiertoe, het sodanige tipe party ‘n groot direkte ledetal. Dit is verder ‘n
kenmerk van die party van verteenwoordiging dat dit nie die belangrikste aspek in die
sosiale en persoonlike lewe van individue is nie. So ‘n party funksioneer nie effektief
as ‘n enkele party nie, en wanneer dit met ‘n party van solidariteit meeding, wen
laasgenoemde party gewoonlik. Hierdie partye ontwikkel stadig en hul groei is aan
die ontwikkeling van gesentraliseerde politicke instellings gekoppel. Hulle is nie
ideologies ingestel nie en maak meer staat op interaksie en bedinging tussen persone.
Besluitneming in die partye is konsulterend, relatief informeel en nie bindend nie.
Die koukus poog om die sieninge van die verskeie ondergeskikte organiserende
liggame weer te gee en verhoudinge word los gestruktureer. Voorbeelde van partye
van verteenwoordiging is die “National Council of Nigerian Citizens Party” in
Nigerié, die Kongres Party in Indié¢ en die “Union Progressiste Senegalaise” in

Senegal.  Hierdie partye was wel suksesvol in die politiek, maar was
onindrukwekkend vanweé ‘n leierskap wat geneig was om bejaard en nie-charismaties
te wees (Apter, 1965:209).

Ideologie speel ‘n belangrike rol in partye van solidariteit en dissipline en eenheid
word deurlopend beklemtoon. Elkeen van die dele dra by tot die monolitiese aard van
die party eerder as tot pluralisme. Partye van solidariteit is aantreklik vir die jeug en
gebruik die taal van die rewolusie en dramatiese verandering. Die jeug speel ‘n
belangrike rol en hul opvoeding is ideologies van aard, omrede nuwe waardes deur
ideologie geidentifiseer en vereenvoudig word (Apter, 1965:21 ).

Vanuit bogenoemde voorbeelde kan aangetoon word dat politieke partye in die
algemeen hoofsaaklik van twee tipes aggregasiestyle gebruik maak, naamlik ‘n
pragmatiese of versoenende styl en ‘n ideologiese of waarde-gebaseerde styl. Ter
ondersteuning hiervan oordeel Sartori (1976:225) dat die rede vir die aanvaarding van
die ideologies-pragmatiese kriterium konseptueel sterk is. Almond & Powell
(1966:102) meen dan ook dat politicke partye in normale omstandighede in
demokratiese samelewings basies voorgenoemde style van belangesamevoeging
aanwend om beleidsvoorstelle daar te stel en dan te poog om die oorwinning by die
stembus te behaal en besluitnemers daar te stel wat die voorheen saamgevoegde
beleidsvoorstelle as ‘n grondslag vir reélmaking sal gebruik.

Samevattend kan die hoofkenmerke van die twee tipes partye in die algemeen as volg

aangetoon word:
Partye met ‘n pragmatiese of versoenende beleidformuleringstyl:

e poog om konflikterende eise van belangegroepe te versoen om soveel steun
moontlik te trek;

e in die stel van beleidsprogramme word gepoog om dit breed en aanpasbaar te doen
sodat kieservoorkeure geakkommodeer word;

o kan uit politieke koalisies bestaan en die steunbasis sluit soveel moontlik belange-
en vrywillige groepe in wat redelike vryheid en outonomie toegelaat word,

e besluitneming in die party is konsulterend, relatief informeel en nie bindend nie;
en

e die koukus poog om die sieninge van die verskeie ondergeskikte organiserende
liggame weer te gee (kieservoorkeure word dus geakkommodeer) en verhoudinge
word los gestruktureer.

Partye met ‘n ideologiese of waarde-gebaseerde beleidformuleringstyl:

e ondersteun ‘n spesifieke ideologie of stel waardes, en dissipline en eenheid kan
beklemtoon word,

e is nie daarop ingestel om kieservoorkeure te akkommodeer nie en die leiers is
geneig om beleid te bepaal,

e kan daarop ingestel wees om nasionale onafhanklikheid en mag te bekom; en

e die jeug kan ‘n belangrike rol speel en hul opvoeding is ideologies van aard,

omrede nuwe waardes deur ideologie geidentifiseer en vereenvoudig word.

‘n Tersaaklike vraag is, vervolgens, op welke wyse die styl van belangesamevoeging
of beleidbepaling van ‘n politicke party bepaal kan word. In ‘n gevestigde
demokrasie sal daar, volgens Cloete (1993:98), altyd twee of meer politieke partye
bestaan wat voortdurend met mekaar meeding om die regering-van-die-dag te word.
Sodanige partye baseer hulle aansprake op bewindsoorname op hulle onderskeie
beleidstandpunte. Politicke partye hou dan jaarliks ‘n partykongres en indien die
kongres die besprekingspunte en mosies van takke en afdelings aanvaar, word die
beleid van die party geskryf (Botes et al., 1992:206). Afgesien hiervan, behoort
politiecke partye, veral ‘n regerende party, deur die jaar in noue kontak met sy
partybestuur en strukture te bly om die denke van partylede te bepaal en dit by die
bepaling van partybeleid in ag te neem (Botes et al., 1992:206).

‘n Metode om ‘n politieke party se styl van belangesamevoeging in ‘n demokratiese
samelewing te identifiseer is, gevolglik, om vas te stel in hoe ‘n mate saamgevoegde
partybeleid (wat die resultaat van partykongresse kan wees), die belange, aspirasies en
sienswyses van ondersteuners of steungroepe van ‘n politieke party akkommodeer of
weerspieél. Indien die standpunte en sienswyses van verskillende groeperinge wat so
‘n party ondersteun vasgestel en met die amptelike partybeleid of -voorstelle van so ‘n
party vergelyk word, kan dit aandui in watter mate die sieninge van steungroepe in
partybeleid geakkommodeer is. Omrede dit ‘n kenmerk van die pragmatiese tipe
party is dat dit kieservoorkeure van uiteenlopende steungroepe akkommodeer, sal ‘n
partybeleid wat uiteenlopende kieservoorkeure saamvoeg, daarop dui dat so ‘n party
se belangesamevoegingstyl akkommoderend of pragmaties van aard is. ‘n Kenmerk
van die ideologiese of waarde-georiénteerde party is dat dit nie kieservoorkeure in
dieselfde mate as die pragmatiese party akkommodeer nie, en dat die leiers meer
geneig is om die beleid in ooreenstemming met ‘n spesifieke ideologie of stel waardes
te bepaal. Word uiteenlopende of verskillende sienswyses en standpunte van



38

ondersteuners of steungroepe dus nie in partybeleid weerspieél nie, is so ‘n party meer
waarde- of ideologies gefundeerd, en speel die leierskap waarskynlik die grootste rol
in die bepaling van partybeleid.

‘n Relevante vraag is: Kan die wyse waarvolgens die belangesamevoegingstyl van ‘n
party in ‘n demokrasie bepaal word, van waarde wees by die evaluering van die
verwesenliking van partystandpunte tydens die onderhandelde oorgang na
demokrasie? Om in hierdie verband te kan oordeel, moet die wyse van die verloop
van ‘n oorgang na demokrasie aangetoon word, en moet vasgestel word of politieke
partye wel ‘n belangrike rol in oorgangsprosesse na demokrasie speel.

2.3.3 Die verloop van oorgangsprosesse na demokrasie en die rol van politieke

partye

Oorgangsprosesse na demokrasie kan volgens die volgende drie wyses geskied,
naamlik (i) ‘n oorgang wat plaasvind deurdat ‘n outoritére regime ineenstort, wat lei
tot die daarstelling van ‘n demokratiese regering; (ii) ‘n oorgang deur transaksie of
ooreenkoms, waardeur die outoritére regering die proses van liberalisering inisieer en
‘n beslissende faktor regdeur die oorgang bly; en (iii) die oorgang deur uitskakeling
(“extrication”), waardeur die outoritére regering verswak word, maar sterk genoeg bly
om belangrike terme van die oorgang te dikteer (Mainwaring et al, 1992:322;
Diamond, 1993:97). Alhoewel dit vanuit hierdie wyses van oorgang blyk dat
onderhandeling net by die oorgang deur transaksie of ooreenkoms plaasvind, wys
Przeworski (1991:80) daarop dat alle oorgange na demokrasie onderhandel word.
Alhoewel onderhandelinge byvoorbeeld nie nodig is om die samelewing van die
outoritére regime los te maak nie (item (iii) hierbo), moet onderhandelinge wel
plaasvind om demokratiese instellings tot stand te bring. Przeworski (1991:80) dui
dus aan dat demokrasie nie gedikteer kan word nie; maar dat dit vanuit
onderhandeling of bedinging ontstaan'’.

Afgesien van die nodigheid van onderhandeling, sluit die oorgang na demokrasie na
die mening van Di Palma (1990:8) in dat spesificke demokratiese reéls en instellings
daargestel moet word. Ten opsigte van reéls dui O’Donnel & Schmitter (1986:59) en

' Waar oorgangsprosesse na demokrasie tot dusver bespreek is, voer Giliomee en
Schlemmer (1994:191) aan dat dit verder as die daarstelling van demokrasie 'n
aaneenlopende en buitengewone poging verg om 'n sukses van demokrasie te maak.

Rustow (1970:361) aan dat die “reéls” waarvolgens regeer moet word deur
partypolitieke elites bepaal moet word. Diamond (1999:75) verwys in hierdie
verband na die nodigheid van politieke institusionalisering, aangesien dit vertroue en
samewerking onder politieke akteurs vergroot. Dit word gedoen deur duidelike
werkbare reéls van die spel te definieer waardeur opponerende politicke magte hul
geloofwaardig kan verbind, en deur gesaghebbende, bekwame en betroubare strukture
daar te stel vir die mediéring van politieke konflikte. Sisk (1995:6) meen dat politieke
instellings na vore kom as ‘n uitkoms van die proses van die herdefiniéring van die

reéls van die politieke spel.

Sisk (1995:6) voer in terme van sy "institusionele keuse"-benadering aan dat politieke
akteurs tydens politicke oorgange (wanneer die politieke reéls vloeibaar is) kies
tussen alternatiewe instellings gebaseer op die waarneembare gevolge van daardie
instellings vir hul belange in die toekoms. Hiervolgens sal partye tussen beleidsopsies
en instellings kies op grond van hul persepsie van die hoeveelheid politicke mag
waaroor hul in die toekoms sal beskik. Hierdie aspek sluit dus aan by die
hoofprobleem wat in die studie ondersoek word, naamlik of daar ‘n noodwendige
verhouding is tussen die verwesenliking van ‘n party se standpunte in ‘n grondwet, en

die hoeveelheid politieke mag waaroor so ‘n party teenoor ander partye beskik.

Hierdie aangeleentheid word ondersoek deur die amptelike standpunt van ‘n party te
neem en dit met die inhoud van die relevante deel van die onderhandelingsresultaat te
vergelyk. So 'n vergelyking toon aan of die party se standpunt in die resultaat
verwesenlik is, al dan nie, en of daar 'n korrelasie is tussen die verwesenliking van
standpunte en die hoeveelheid politicke mag waaroor die party teenoor ander partye
beskik.

Daar kan dus aangetoon word dat die oorgang na demokrasie, onder andere, behels
dat die demokratiese reéls en instellings wat in die toekoms sal bestaan, tussen

verskillende partye onderhandel moet word.

Pridham et al. (1996:2) beskryf die daarstelling van demokratiese reéls, onder andere,
as die daarstelling van ‘n grondwetlike skikking. In hierdie verband kan aangedui
word dat die Engelse weergawe van die konsep “grondwet” afgelei is van die term
“constitute” wat beteken om “te vorm”, “tot stand te bring”, te “ontwikkel” of te
“organiseer”. Die konsep “constitution” op sigself, dui op wette en beginsels
waarvolgens ‘n samelewing regeer word (Hornby, 1974:182). Die afleiding kan dus
gemaak word dat ‘n grondwet reéls tot stand bring, aan die hand waarvan die

samelewing by wyse van die regeerfunksie “gevorm”, “georganiseer” of “ontwikkel”
word. Die reéls wat dus tydens die onderhandelde oorgang na demokrasie bepaal
word, is gevolglik niks anders nie as ‘n geskrewe grondwet van reéls wat daargestel
word. Przeworski (1991:35) se aanduiding dat alle state, behalwe die Verenigde
Koninkryk en Israel, oor geskrewe, formeel aanvaarde grondwette beskik, dien as ‘n
bevestiging dat die reéls wat onderhandel word, bykans in alle state as ‘n grondwet
bekend staan.

Voordat aanvaar word dat politieke partye ‘n prominente rol in alle oorgangsprosesse
vervul in die totstandbringing van grondwetlike reéls, moet aangetoon word dat twee
verskillende standpunte in hierdie verband in die literatuur voorkom. Przeworski
(1995:53) argumenteer dat politicke partye in oorgangsamelewings nie dieselfde
belangrike rol vervul as in die daarstelling of ontwikkeling van die gevestigde Wes-
Europese demokrasieé nie. Die rede hiervoor is dat werkersklas politieke partye in
die ontstaan van die gevestigde demokrasie¢ die hoofinstrumente was om demokrasie
teweeg te bring. Deur die organisering van klas en ander belange het partye die
instrumente geword waardeur werkersklasgroepe kon stry vir die verbetering van hul
materiéle en kulturele omstandighede. Soortgelyke partye het, volgens Przeworski
(1995:54), nie histories in Latyns-Amerikaanse state en ander oorgangsamelewings
ontwikkel nie. In die Suid-Amerikaanse voorbeeld het die mobilisering van die laer
klasse die vorm van bewegings eerder as politicke partye aangeneem. Hierdie
bewegings het nie die vermoé gehad om werkbare institusionele strukture tot stand te

bring nie.

Bykomend hiertoe, kan aangevoer word dat politicke partye in bykans alle
samelewings ‘n voortdurende afname in invloed ondervind, dat hulle in die meeste
nuwe demokrasieé gefragmenteerd en organisatories swak is en ‘n klein deel van die
bevolking verteenwoordig (Przeworski, 1995:54). Partye speel dus nie so ‘n
belangrike rol in die totstandkoming van nuwe demokrasieé s00s in die tradisionele

Westerse demokrasieé nie.

Pridham et al. (1996:6-7) erken dat daar meriete in die argument is dat politieke
partye nie ‘n belangrike rol in alle oorgangsprosesse speel nie. Volgens hom is daar
wel bewyse dat die prominente rol van partye baie te make het met die wyse waarop
demokratisering ontwikkel. So kon partye byvoorbeeld gedurende die
oorgangsprosesse in Italié en Spanje (en Suid-Europa in die algemeen) ‘n belangrike
rol vervul, omrede hulle histories in daardie state kon ontwikkel. In Oos-Europa, aan
die ander kant, was politieke partye nie so prominent gedurende die oorgangsprosesse

nie, omrede die ontwikkeling van partystelsels aldaar deur langdurige nie-
demokratiese regering gekortwiek is. Teen die einde van die kommunistiese periode
het demokratiese politieke partye in hierdie state slegs in ‘n embrioniese vorm bestaan
of was hulle totaal afwesig.

Pridham et al. (1996:8) kom vanuit bogenoemde argument tot die gevolgtrekking dat
politieke partye nie altyd die dominante of sentrale akteurs met die daarstelling van
demokrasieé is nie, maar dat hulle nietemin later ‘n belangrike rol vervul om die
demokratiseringsproses “op spoor te hou” en tot die sukses daarvan by te dra. In die
gevalle waar politieke partye wel oor die vermoé beskik om tydens oorgangsprosesse
na demokrasie ‘n belangrike rol te speel, verskaf hulle byvoorbeeld invloedryke
politieke rolspelers, sodat hulle op die voorpunt met die uitvoering van oorgangstake
is (Pridham, et al., 1996:4-5). ‘n Vraag wat in hierdie studie ondersoek word (s00s in
hoofstuk een gestel) is of die voorbeeld van die onderhandelde oorgang in Suid-
Afrika kan dien as ‘n bevestiging van een van hierdie sieninge aangaande die
prominente rol van politicke partye met die daarstelling van demokrasie, al dan nie.

Daar waar politicke partye dus oor die vermoé beskik om ‘n rol in
oorgangsamelewings te speel, sal leiers van sodanige partye ‘n belangrike aandeel hé
in die onderhandeling van ‘n grondwetlike skikking. Rustow (1970:361) beklemtoon
dat indien partyleiers suksesvol tot die daarstelling van demokrasie wil bydra, hulle ‘n
doelbewuste besluit in dié verband moet neem, omrede ‘n samelewing nie deur toeval
‘n onderhandelde demokrasie word nie. So ‘n doelbewuste besluit sal noodwendig
meebring dat toegewings en kompromievorming tydens die onderhandeling van
grondwetlike reéls moet plaasvind. Mainwaring et al. (1992:310) stem hiermee saam
en toon aan dat politieke leiers tydens die onderhandelde oorgang moet besef dat dit
vir hul oorlewing nodig is om kompromieé aan te gaan, en om ‘n institusionele stelsel
daar te stel wat die verwesenliking van demokrasie bo onmiddellike partydige
doelwitte stel. Banting & Simeon (1985:27) meen ook dat die bereiking van ‘n
ooreenkoms wat tot demokrasie lei, vereis dat daar onder die partypolitieke elites ‘n
mate van oorheersende konsensus oor belangrike doelwitte moet wees, wat nie
toegelaat moet word om deur dispute oor spesifieke grondwetlike artikels bedreig te
word nie. Om konsensus oor grondwetlike reéls tydens ‘n oorgangsproses te verkry,
vereis nietemin die mees komplekse en delikate politieke vernuf, omrede dit ‘n proses
is wat uit konflikterende waardes, belange en definisies van die politieke gemeenskap

gebore is.

Gemelde besef en verbintenis tot die daarstelling van demokrasie behoort dus daartoe
te lei dat partyleiers tydens onderhandelinge sal poog om die bereiking van eie
partydige doelwitte te kombineer met ‘n versoenende of samewerkende
onderhandelingstyl, sodat ooreenkomste wel bereik kan word. Dit beteken in die
praktyk dat partye aanvanklike beleidstandpunte tydens onderhandelinge sal wysig of
modereer, ten einde ‘n kompromie of ooreenkoms met ander partye te bereik. Indien
politieke leiers (tydens ‘n onderhandelde oorgang) leer om samewerkend met die
leiers van ander partye te funksioneer, het dit volgens Lawson (1980:21) die gevolg
dat ondernemings wat aan die kiesers gegee is, vergeet kan word. So ‘n gevolg is wel
nie verkeerd nie, gegewe die positiewe resultate wat dit vir die suksesvolle

daarstelling van demokrasie kan hé.

Waar politicke partye dus by die onderhandeling van grondwetlike reéls in
oorgangsamelewings betrokke kan wees, is ‘n pertinente vraag hoe die sukses van
sodanige partye in die verwesenliking van hul standpunte, al dan nie, bepaal kan
word. Kan die wyse waarop ‘n party kieservoorkeure in ‘n demokrasie tot beleid
saamvoeg, van waarde wees by die bepaling van die mate waartoe ‘n party in ‘n
oorgangsamelewing daarin kon slaag om beleidstandpunte in ‘n grondwetlike
resultaat te verwesenlik? Daar word in hierdie verband geargumenteer dat die
bepaling van die styl van belangesamevoeging van ‘n party nie van toepassing
gemaak kan word waar partye oor die inhoud van grondwetlike reéls in ‘n
oorgangsamelewing meeding nie. Die redes hiervoor is dat dit, in die eerste plek, in
beginsel oor twee verskillende prosesse gaan, aangesien dit by die styl van
belangesamevoeging by ‘n party gaan oor die samevoeging van die wense en belange
van ondersteuners van ‘n party tot die beleid van daardie party. Met die
onderhandelde oorgang gaan dit nie oor die wyse van daarstelling van partybeleid nie,
maar oor die wyse van onderhandeling van grondwetlike reéls waarvolgens die
samelewing in die toekoms regeer sal word. ‘n Tweede rede is dat die samevoeging
of daarstelling van partybeleid ‘n proses is wat binne ‘n enkele party afspeel
(intraparty), terwyl onderhandelinge oor grondwetlike reéls in ‘n oorgangsamelewing
tussen verskillende partye plaasvind (interparty), en dus met ‘n bedingingsproses
tussen partye onderling te make het. Die wyse waarvolgens ‘n party onderhandelinge
oor ‘n aspek gevoer het, kan daarom moontlik meer direk van toepassing gemaak
word (as die wyse van die samevoeging van kieservoorkeure) om die verwesenliking
van partystandpunte met die daarstelling van grondwetlike re€ls tydens ‘n
oorgangsproses na demokrasie te beoordeel.

2.3.4 Verskillende onderhandelingstyle en die verwesenliking van partystand-
punte, al dan nie, met die onderhandelde oorgang na demokrasie

Outeurs wat ‘n belangrike bydrae gelewer het tot die kennis van style waarvolgens
individue of groepe onderhandel of waarop hulle konflik probeer oplos, is Hall
(1971), Filley (1975) en Cummings (1972).

Hall (1971:51-53) dui aan dat daar ten minste twee belangrike aangeleenthede in ‘n
konfliksituasie is, naamlik die mate waartoe ‘n individu sy eie persoonlike doelwitte
wil verwesenlik en die mate waartoe ‘n individu ‘n verhouding met ‘n ander individu
of groep wil behou en deur daardie individu of groep aanvaar wil word. Afhangende
daarvan of ‘n onderhandelaar dus die onderhandelingsverhouding of sy eie doelwitte
die belangrikste ag, sal sodanige persoon die volgende onderhandelingstyle openbaar,
naamlik (i) ‘n wen-verloor styl of dié¢ van ‘n “onbuigsame of onversetlike vegter”
(“tough battler”): Sodanige persoon wil eie doelwitte ten alle koste verwesenlik,
sonder ‘n besorgdheid oor die behoeftes van ander, of om deur hul aanvaar te word;
(ii) Die toegee-verloor styl of die “vriendelike helper”: ‘n Persoon wat sodanige styl
toepas, plaas die klem op die verhouding met ander terwyl die bereiking van
persoonlike doelwitte nie as van so ‘n groot belang beskou word nie; (iii) Die
verloor-onttrek styl: ‘n Persoon wat hierdie styl toepas, beskou konflik as waardeloos
en sal hom/haar geestelik of fisies onttrek eerder as om die spanning en frustrasie van
konflik te ondervind; (iv) Die kompromiestyl: ‘n Persoon wat hierdie styl toepas,
redeneer dat ‘n halwe brood beter is as niks nie, en sal daarom poog om ‘n oplossing
te vind wat elke party toelaat om iets te verwesenlik, (v) Die geintegreerde styl of die
“probleemoplosser”: Die individu wat hierdie styl toepas, poog aktief om sy eie
doelwitte te verwesenlik sowel as die doelwitte van ander. So ‘n persoon sien nie
gemelde stelle doelwitte as wedersyds uitsluitend nie, en meen dat nie een party se
doelwitte opgeoffer hoef te word met die bereiking van ‘n toepaslike oplossing nie.

Filley (1975:53) het drie konflikstyle geidentifiseer, naamlik die “onversetlike vegter”
(“tough battler”), wat sy eie doelwitte wil verwesenlik en gewillig is om die doelwitte
van ander op te offer; die “vriendelike helper”, wat tot die doelwitte van ander instem
selfs indien dit ten koste van sy eie behoeftes is; en die “probleemoplosser”, wat poog
om ‘n oplossing te vind wat sy eie doelwitte sowel as die doelwitte van ander
akkommodeer. Bedingingstyle wat volgens Filley (1975:53) met gemelde drie style
ooreenkom, is deur Cummings et al. (1972:67-84) geidentifiseer, naamlik die
“onversetlike/onbuigsame bedinger” (“tough bargainer”), die “sagte bedinger” (“soft
bargainer”) en die “gelykmaker” (“equaliser”).

Nieuwmeijer (1990) het vier style van konflikbeslegting of onderhandeling
aangetoon, wat grootliks met die bydraes van bogenoemde outeurs ooreenstem.
Hierdie vier style is ‘n dwingende of kompeterende styl, ‘n akkommoderende styl, ‘n
kompromiestyl en ‘n vermydingstyl (kyk grafiek 1). Net soos Hall (1971), beskou
Nieuwmeijer (1990) die toepassing van hierdie style as bydraend tot, enersyds, ‘n
handhawende ingesteldheid wat eie doelwitte beklemtoon of, andersyds, ‘n
samewerkende ingesteldheid wat die onderhandelingsverhouding beklemtoon. Die
dwingende of kompeterende styl kom met die styl van die “onbuigsame/onversetlike
vegter” van bogenoemde outeurs ooreen. Die akkommoderende styl kom met die
“yriendelike helper” of die “sagte bedinger” styl van die ander outeurs ooreen. Die
kompromiestyl stem met die bydraes van die ander outeurs ooreen wat dit as die
“probleemoplosser” of die “gelykmaker” tipeer. Die vermydingstyl kom met die
verloor-onttrek styl van Hall (1971) ooreen, terwyl Filley (1975) en Cummings (1972)
nie ‘n soortgelyke styl geidentifiseer het nie.

Grafiek 1:  Verskillende onderhandelingstyle soos deur Nienwmeijer (1990)

aangetoon.

Nieuwmeijer (1988:79) & Pruitt (1981:19) beskryf die akkommoderende styl as dat
toegegee word en dat ‘n gewilligheid ten toon gestel word om saam te werk om ander
se belange te bevredig, terwyl terselfdertyd nie-handhawend opgetree word om eie
belange te verwesenlik. Die dwingende of kompeterende styl word gevolg wanneer
‘n party sterk met ‘n ander party meeding; ferm by sy standpunt hou en pogings
aanwend om eensydige toegewings van die ander party te verkry, of om ‘n

